
 

 

 

 

 

 

 

 

 

 

 

  

 

 

ᓄᓇᕗᑦ ᒪᓕᒐᓕᐅᕐᕕᐊ 

 

 

 

 

 

 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ 

 

 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᖏᑦ ᐊᑐᖅᑐᑦ 

 

 

ᐊᐃᕐᕆᓕ 1, 2012−ᒥᑦ ᒫᔾᔨ 31, 2013-ᒧᑦ ᑎᑭᑦᑐᑦ 

 

 

 

 

 

 

ᓄᐊᒪᓐ ᐱᑭᐅᓪ 

 

ᓱᓕᑦᑎᐊᕐᓂᕐᒧᑦ ᑲᒥᓴᓇ 
 

 



 
 

 

 

Integrity Commissioner of Nunavut 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᓄᓇᕗᒥ  

 

 

 

Commissaire à l’intégrité du Nunavut 

Immimut Agviarutiqaqtailimanirmut Kamisana  

 

58 South Street, ᒑᑐᕆᒃ, ᐊᓐᑎᐅᕆᔪ, ᑲᓇᑕ N7A 3L5  ᐅᖄᓚᐅᑖ: 888-398-2785 or (519) 524 2954 ᓱᒃᑲᔪᒃᑯᑦ: (519) 524-5107  

58 South Street, Goderich, Ontario, Canada N7A 3L5        Tel: 888-398-2785 or (519) 524 2954     Fax: (519) 524-5107 

npickell@integrity.nu.ca 

www.integritycom.nu.ca 

 

 

 

 

 

 

 

ᐊᐃᕐᕆᓕ 18, 2013 

 

 

ᕼᐊᓐᑐ ᑐᑐ,  ᒪᓕᒐᓕᐅᖅᑎ 

ᓄᓇᕗᑦ ᒪᓕᒐᓕᐅᕐᕕᐊᓄᑦ ᐅᖃᖅᑎ 

ᐃᖃᓗᐃᑦ, ᓄᓇᕗᑦ 

 

 

 

ᐅᖃᖅᑏ, 

 

ᖁᕕᐊᓱᒃᑐᖓ ᑐᓐᓂᖅᑯᑎᖃᕈᓐᓇᕈᒪ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐊᕐᕋᒍᑕᒫᖅᓯᐅᑎᖏᑦᑕ ᐅᓂᒃᑳᖏᓐᓂᒃ, ᐊᑐᖅᑐᑦ 

ᐊᐃᕐᕆᓕ 1, 2012-ᒥᑦ ᒫᔾᔨ 31, 2013-ᒧᑦ. 

 

ᐅᓂᒃᑳᓕᐊᒃᑲ ᑐᓐᓂᖅᑯᑎᒋᕙᒃᑲ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 57 ᐊᑐᖅᖢᒍ. 

 

 

 

ᐃᓚᓐᓈᑦ, 

 

 

 

 

 

ᓄᐊᒪᓐ ᐱᑭᐅᓪ 

 

 

 



ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᖏᑦ 2012 – 2013−ᒥ 

 

ᓯᕗᒧᑦ           1 

 

ᐱᒋᐊᕐᓂᖓ          1 

 

ᓯᕗᓪᓕᖅᐹᖅᓯᐅᕈᑎᕕᓂᔭᒃᑲ 2011-2012 ᐊᕐᕌᒎ ᐃᓗᐊᓂ:    1 

 

ᐱᓕᕆᐊᕆᓚᐅᖅᑕᒃᑲ 2011-2012−ᒥ:       2 

  

 ᒪᓕᒐᓕᐅᖅᑏᑦ ᐊᕐᕌᒍᑕᒫᖅᓯᐅᒻᒥᒃ ᑲᑎᒪᖃᑎᒋᓚᐅᕐᓂᒃᑲ    2 

 ᒪᓕᒐᓕᐅᖅᑏᑦ ᓴᖅᑭᑦᑎᓂᖏᓐᓄᑦ ᑐᕌᖓᔪᑦ      3 

 ᖃᐅᔨᒪᔨᑕᕆᔭᐅᓂᖅ        4 

 ᐊᓯᒥᒃ ᐸᐸᑦᑎᔨᖃᕐᓂᕐᒧᑦ ᐊᖏᕈᑏᑦ       4 

 ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑏᑦ ᐱᐅᓯᕆᓯᒪᔭᖏᓐᓂᒃ ᕿᒥᕐᕈᓂᖅ   5 

 2012-ᒥ ᖃᐅᔨᓴᖅᑕᐅᓂᖓ ᕗᕆᑦ ᓯᐅᓪ      5 

  - ᕿᒥᕐᕈᓂᐅᑉ ᐊᑯᓂᐅᓂᕆᓚᐅᖅᑕᖓ    5 

  - ᕿᒥᕐᕈᓇᖕᓂᖅᑕᖃᖅᑎᓪᓗᒍ ᓴᓂᕐᕙᒃᑕᐅᖁᔨᓂᕐᒧᑦ ᑐᒃᓯᕋᐅᑦ  7 

  - ᓈᓚᖕᓂᐅᑉ ᐊᐅᓚᑕᐅᓂᕆᓚᐅᖅᑕᖓ    8 

  - ᕿᒥᕐᕈᓂᖅᑕᖃᓚᐅᖅᑎᓪᓗᒍ ᖃᐅᔨᔭᑦ    9 

 ᒥᓂᔅᑕᓐᖑᓵᖅᑐᒧᑦ ᐅᓂᒃᑳᕐᓂᖅ       9 

 ᒥᓂᔅᑕᐃᑦ ᑲᑎᒪᔨᖏᑦᑕ ᐱᔪᓐᓇᕐᓂᖏ ᑭᒡᓕᓕᐅᖅᑕᐅᓯᒪᓂᖏᑦ   9 

ᓄᓇᕗᒻᒥ ᑕᒻᒪᖅᓯᒪᔪᖅᓯᐅᖅᑎ       10 

 ᒥᓂᔅᑕᐃᑦ ᐃᑲᔪᖅᑎᖏᑦ ᑎᑎᕋᖅᑎᖏᓪᓗ      11 

 ᐋᓪᐴᑕᐅᑉ ᒪᓕᒐᓕᐅᕐᕕᐊ       11 

 ᐊᓯᖏᑦ ᐊᐱᖅᑯᑕᐅᓚᐅᖅᑐᑦ       11 

  ᑭᒡᓕᓯᓂᐊᕐᓃᑦ ᐊᑐᖅᑐᑦ ᐊᐃᕐᕆᓕ 1, 2012−ᒥᑦ ᒫᔾᔨ 31, 2013-ᒧᑦ    11 

 ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ     12 

 ᓄᓇᕗᒻᒧᓐᖓᐅᓂᖅ        12 

 ᓱᓕᑦᑎᐊᕐᓂᕐᒧᑦ ᑲᒥᓴᓇᐅᖃᑎᓐᓂᒃ ᐅᖃᖃᑎᖃᖃᑦᑕᕐᓂᖅ    12 

 

ᐅᔾᔨᕆᔭᒃᑲ:          13 

 

 ᑐᓐᓂᖅᑯᑏᑦ ᖁᔭᓐᓇᒦᕈᓯᐊᓪᓗ       13 

 

ᐅᖃᐅᓯᒃᓴᑦ ᒪᑐᓯᔾᔪᑏᑦ:         14 

 

 ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᖃᕆᓴᐅᔭᒃᑯᑦ ᐃᕿᐊᖅᑭᕕᐊ    14 

 ᐅᐱᒋᔭᖃᕐᓂᖅ ᖁᔭᓕᓂᕐᓗ       14 



ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᖏᑦ 2012-2013−ᒥ 

 

ᐅᓪᓗᒃᑯᑦ. 

 

ᓯᕗᒧᑦ: 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᒻᒥᒃᑰᖅᖢᓂ ᑎᒃᑯᐊᖅᑕᐅᓯᒪᕗᖅ ᒪᓕᒐᓕᐅᕐᕕᖕᒧᑦ.  ᑕᐃᒪᐃᒻᒪᑦ, ᐱᓕᕆᐊᒃᓴᒥᓂᒃ 

ᐱᓕᕆᐊᖃᕈᓐᓇᖅᑐᖅ ᓇᑭᑐᐃᓐᓇᖅ ᖃᓄᐃᓕᐅᕆᐊᖃᖅᑎᑕᐅᓯᒪᓐᖏᖢᓂ, ᐃᒻᒥᓂᕿᒐᒥ.  ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᐱᔭᒃᓴᖅᑖᖅᑎᑕᐅᓯᒪᕗᖅ ᒪᓕᒐᓕᐅᕐᕕᐅᑉ ᐊᐅᓚᑕᓕᒫᖏᑦ ᐊᒻᒪ ᓄᓇᕗᒻᒥᐅᓕᒫᑦ ᑲᒪᒋᔭᒃᓴᕆᓪᓗᓂᒋᑦ.  ᔪᓚᐃ 3, 

2008−ᒥᓂᑦ, ᐅᐱᑦᑐᖓ ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓯᒪᓕᕋᒪ. 

 

ᐅᑯᐊ ᐅᓂᒃᑳᑦ ᑕᓪᓕᒪᒋᓕᖅᑕᖏᑦ ᐊᕐᕌᒍᑕᒫᖅᓯᐅᑏᑦ ᑐᓐᓂᖅᑯᑎᒋᖃᑦᑕᖅᓯᒪᔭᓐᓂ ᓄᓇᕗᑦ ᒪᓕᒐᓕᐅᕐᕕᐊᓄᑦ.  ᐅᑯᐊ 

ᐅᓂᒃᑳᓖᑦ ᐊᐃᕐᕆᓕ 1, 2012-ᒥᑦ ᒫᔾᔨ 31, 2013-ᒧᑦ ᑎᑭᖢᒍ. 

 

ᐱᒋᐊᕈᑖ: 

 

ᑲᑎᒪᔨᑦᑎᐊᕙᐅᓂᕐᒧᑦ ᑐᓐᖓᕕᒋᔭᐅᔪᑦ ᐊᒻᒪᓗ ᓱᓕᑦᑎᐊᕆᐊᖃᕐᓂᖅ ᑐᓐᖓᕕᒋᔭᐅᓪᓚᕆᒃᐳᖅ ᒐᕙᒪᒃᑯᑦ 

ᓇᓗᖅᑯᑎᒋᔭᐅᓕᕐᓂᐊᓐᖏᒃᑯᑎᒃ.  ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᖅ ᐃᓚᒋᔭᐅᖃᑕᐅᕗᖅ “ᓱᓕᑦᑎᐊᕐᓂᕐᒧᑦ”.  

ᑭᓯᐊᓂᓕ ᓱᓕᑦᑎᐊᕐᓂᖅ ᐊᒥᓱᒃᑲᓐᓂᕐᓂᒃ ᐃᓗᓕᓕᒃ.  ᓱᓕᑦᑎᐊᕐᓂᖅ ᑐᓐᖓᕕᖃᑦᑎᐊᕐᓂᕐᒥᒃ ᐃᓅᓯᒃᑯᓪᓗ 

ᐱᐅᓯᖃᑦᑎᐊᕐᓂᕐᒥᒃ ᑐᑭᖃᖅᐳᖅ. 

 

ᑎᑎᖅᑲᑦ ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᓴᖅᑭᑦᑎᔾᔪᑕᐅᓚᐅᖅᑐᖅ ᐊᑎᖃᓚᐅᖅᓯᒪᔪᖅ ᓱᓕᑦᑎᐊᕐᓂᕐᒥᒃ 

ᐱᖅᑯᓯᖃᕐᓂᕐᒥᒃ.  ᐅᑯᐊ ᐊᑖᓂ ᑎᑎᕋᖅᓯᒪᔪᑦ ᕆᑦᓱᑦ ᕕᓐᓕᐅᑉ ᐅᖃᐅᓯᕆᓚᐅᖅᓯᒪᔭᖏᑦ ᑖᒃᑯᓇᓂ ᑎᑎᖅᑲᑦ 

ᐱᒋᐊᕐᓂᖏᓐᓂ: 

 

“…ᐃᓇᖏᐅᑎᒃᓴᖃᓐᖏᓚᖅ ᓱᓕᑦᑎᐊᕐᓂᕐᒥᒃ ᐱᖅᑯᓯᖃᕐᓂᖅ… ᒪᓕᒐᓂᒃ ᒪᓕᑐᐃᓐᓇᕐᓂᖅ 

ᓈᒻᒪᓐᖏᓗᐊᖅᑐᖅ.  ᐊᑐᖅᑕᐅᖃᑦᑕᖅᓯᒪᔪᕕᓃᑦ ᕿᒥᕐᕈᓪᓗᒋᑦ ᐅᔾᔨᕐᓇᖅᑐᖅ ᑕᐃᒃᑯᐊ ᓯᓇᕐᔪᑯᓗᐊᓂ 

ᐱᓱᒃᐸᒃᑐᑦ ᖄᖏᐅᔾᔨᓗᐊᑐᐃᓐᓇᕐᓂᐅᓴᑐᐃᓐᓇᖅᑐᑦ.” 

 

ᓱᓕᑦᑎᐊᕐᓂᖅ ᑐᑭᖃᖅᐳᖅ ᓱᓕᓗᓂ ᐱᓕᕆᓂᕐᒥᒃ, ᑕᑯᓐᓇᖅᑕᐅᓐᖏᒃᑲᓗᐊᕐᓗᓂ. 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐋᖅᑭᒃᓯᓯᒪᕗᖅ ᒪᓕᒐᓂᒃ ᐊᒻᒪᓗ ᓵᑕᐅᔪᓐᓇᕈᑎᒃᓴᓂᒃ ᒪᓕᒐᓕᐅᖅᑏᑦ 

ᖃᓄᐃᓕᐅᕐᓂᖃᖅᑎᓪᓗᒋᑦ.  ᐱᖁᔭᕐᔪᐊᖅ ᐅᖃᖅᓯᒪᔪᖅ ᓱᓕᑦᑎᐊᕐᓂᖅ 

ᓯᕗᓪᓕᐅᔾᔭᐅᓯᒪᐃᓐᓇᖃᑦᑕᕆᐊᖃᕐᓂᖓᓂᒃ ᐊᒻᒪᓗ ᖁᕝᕙᓯᖕᓂᖅᐹᖑᑎᑕᐅᔭᕆᐊᖃᕐᓂᖓᓂᒃ ᓂᕈᐊᖅᑕᐅᓯᒪᓗᓂ.  

ᐊᑐᓂ ᒪᓕᒐᓕᐅᖅᑏᑦ ᐱᐅᓯᖃᕆᐊᖃᖅᐳᑦ ᑕᖅᑲᒃᑯᓄᖓ ᖃᐅᔨᓴᖅᑕᐅᕐᔪᐊᕋᓗᐊᕐᓗᓂ ᐱᐅᓐᖏᓐᓂᕐᒥᒃ 

ᑕᑯᕝᕕᐅᔪᓐᓇᓐᖏᓪᓗᓂ.  ᓄᓇᕗᒻᒥᐅᑦ ᓂᕈᐊᖅᓯᒪᔭᕐᒥᓂᒃ ᑕᐃᒪᐃᑦᑑᔭᕆᐊᖃᕐᓂᖏᓐᓂᒃ ᓂᕆᐅᖕᓂᖃᖅᑐᑦ. 

 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓪᓗᖓ ᓯᕗᓪᓕᖅᐹᖅᓯᐅᕈᑎᕕᓂᒃᑲ: 

 

ᓯᕗᓪᓕᖅᐹᖅᓯᐅᕈᑎᕕᓂᒃᑲ ᐊᑕᐅᓯᐅᓐᖏᓚᑦ ᐊᑐᖅᑐᕕᓃᑦ 12 ᑕᖅᑭᒃ ᐃᓗᐊᓂ ᐅᑯᓇᓂ ᐅᓂᒃᑳᓃᑦᑐᑦ: 

 

1. ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᖃᓗᖕᓄᓐᖓᐅᓚᐅᓐᖏᑦᑐᖅ ᐊᕐᕌᒍᑕᒫᖅᓯᐅᒻᒥᓂᒃ ᑲᑎᒪᖃᑎᖃᕆᐊᖅᑐᕐᓗᓂ 

ᒪᓕᒐᓕᐅᖅᑎᓂᒃ ᐊᑐᓂᓗ. 

 



   2 

2. ᓱᓕᑦᑎᐊᕐᓂᕐᒧᑦ ᑲᒥᓴᓇ ᐅᓂᒃᑲᐅᔾᔨᔭᖅᓚᐅᖅᑐᖅ ᒥᓂᔅᑕᐅᖃᑕᐅᔪᒧᑦ ᒥᓂᔅᑕᐃᑦ ᑲᑎᒪᔨᖏᓐᓄᑦ 

ᓂᕈᐊᖅᑕᐅᓵᓚᐅᖅᑎᓪᓗᒍ. 

 

3. ᓱᓕᑦᑎᐊᕐᓂᕐᒧᑦ ᑲᒥᓴᓇ ᓯᕗᓪᓕᖅᐹᒥᒃ ᓈᓚᖕᓂᖃᖅᑎᑦᑎᓚᐅᖅᑐᖅ ᒪᓕᒐᓕᐅᖅᑎᐅᖃᑕᐅᔫᑉ 

ᖃᓄᐃᓕᐅᓚᐅᕐᓂᖓ ᕿᒥᕐᕈᓇᒃᑕᐅᓪᓗᓂ. 

 

4. ᓱᓕᑦᑎᐊᕐᓂᕐᒧᑦ ᑲᒥᓴᓇ ᑎᒃᑯᐊᖅᓯᓚᐅᖅᑐᖅ ᑲᒥᓴᓇᐅᑉ ᒪᓕᒐᕐᓂᐊᖅᑎᒃᓴᖓᓂᒃ ᕿᒥᕐᕈᓇᖕᓂᖅ 

ᓈᓚᖕᓂᒃᑰᕈᔾᔭᐅᑎᓪᓗᒍ. 

 

5. ᓱᓕᑦᑎᐊᕐᓂᕐᒧᑦ ᑲᒥᓴᓇ ᓈᓚᖕᓂᖃᖅᑎᓪᓗᒍ ᐃᒻᒥᓂᒃ ᓴᓂᕐᕙᒃᑕᐅᖁᔨᔾᔪᑎᓂᒃ ᑐᓂᔭᐅᓚᐅᖅᑐᖅ, 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐊᒡᕖᖅᑎᑕᐅᓯᒪᔪᓐᓇᕐᓂᐊᕐᒪᑦ ᒪᓕᒐᓕᐅᖅᑎᐅᑉ ᖃᓄᐃᓕᐅᕐᓂᕆᓚᐅᖅᑕᖓ 

ᕿᒥᕐᕈᓇᒃᑕᐅᑎᓪᓗᒍ. 

 

ᑕᒪᒃᑯᐊ “ᓯᕗᓪᓕᖅᐹᖅᓯᐅᕈᑎᒋᓚᐅᖅᑕᒃᑲ” ᐅᑯᓇᓂ ᐅᓂᒃᑳᓂ ᓂᓪᓕᐅᑎᒋᒃᑲᓐᓂᕐᓂᐊᖅᑕᒃᑲ. 

 

 

ᐱᓕᕆᐊᕆᓚᐅᖅᑕᒃᑲ 2012-2013−ᒥ 

 

ᒪᓕᒐᓕᐅᖅᑏᑦ ᐊᕐᕌᒍᑕᒫᖅᓯᐅᒻᒥᒃ ᑲᑎᒪᖃᑎᒋᓚᐅᕐᓂᒃᑲ: 

 

2012 ᑐᖔᓂ, ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐊᑐᖅᖢᒍ ᒪᓕᒐᓕᐅᖅᑎᓕᒫᑦ ᑲᒥᓴᓇᒥᒃ ᓵᓐᖓᖃᑎᖃᕐᓗᑎᒃ 

ᑲᑎᒪᖃᑎᖃᕆᐊᖃᖅᑎᑕᐅᓚᐅᖅᓯᒪᔪᑦ, ᐊᕐᕌᒍ ᐊᑕᐅᓯᐊᕐᓗᒍ, ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ ᖃᓄᐃᑦᑐᓂᒃ 

ᐱᔭᒃᓴᖅᑖᖅᑎᑕᐅᓯᒪᖕᒪᖔᕐᒥᓂᒃ ᖃᐅᔨᒃᑲᖅᑕᐅᔪᓐᓇᕐᓂᐊᕐᒪᑕ. 

 

ᒫᔾᔨ 2012−ᖑᑎᓪᓗᒍ, ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᓚᐅᖅᓯᒪᔪᖅ. 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᒫᓐᓇ ᐅᖃᖅᓯᒪᓕᖅᑐᖅ ᐊᑐᓂ ᒪᓕᒐᓕᐅᖅᑏᑦ ᓯᕗᓪᓕᖅᐹᒥᒃ ᑲᒥᓴᓇᒥ 

ᓵᓐᖓᖃᑎᖃᕐᓗᑎᒃ ᑲᑎᒪᖃᑎᖃᕆᐊᖃᕐᓂᖏᓐᓂᒃ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᐅᓪᓗᑦ 90 ᑐᖔᓂ 

ᓂᕈᐊᖅᑕᐅᓚᐅᖅᑎᓪᓗᒍ.  ᑭᖑᕐᖓᓂ, ᐊᑐᓂ ᒪᓕᒐᓕᐅᖅᑏᑦ ᐊᕐᕌᒍᑕᒫᖅᓯᐅᒻᒥᒃ ᑲᑎᖃᑎᖃᕈᓐᓇᖅᑐᑦ ᓱᓕᑦᑎᐊᕐᓂᕐᒧᑦ 

ᑲᒥᓴᓇᒥᒃ ᐅᖄᓚᐅᑎᒃᑯᑦ, ᓱᓕᑦᑎᐊᕐᓂᕐᒧᑦ ᑲᒥᓴᓇ ᓵᓐᖓᖃᑦᑕᐅᑎᓗᓂ ᑲᑎᒪᓂᕐᒥᒃ ᐅᖃᖅᓯᒪᓐᖏᑐᐊᖅᐸᑦ. 

 

ᑕᐃᒪᐃᓐᓂᖓᓄᑦ, 2012−ᒥ ᓯᕗᓪᓕᖅᐹᕐᒥᒃ ᐅᑭᐅᕐᒥ ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᖃᓗᖕᓄᓐᖓᐅᓚᐅᓐᖏᑦᑐᖅ 

ᑲᑎᒪᖃᑎᖃᕆᐊᖅᑐᕐᓗᓂ ᐊᕐᕌᒍᑕᒫᖅᓯᐅᒻᒥᒃ ᒪᓕᒐᓕᐅᖅᑎᓂᒃ. 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᖅᑖᕆᓯᒪᔭᖏᑦᑕ ᖃᓄᐃᑦᑑᓂᖓ ᐱᔾᔪᑎᒋᓪᓗᒍ, ᐃᖅᑲᓇᐃᔭᖃᑎᒌᒍᓐᓇᑦᑎᐊᕆᐊᓖᒃ 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐊᒻᒪ ᒪᓕᒐᓕᐅᖅᑏᑦ ᐊᑐᓂ.  2008−ᒥᓂᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᓐᖑᓚᐅᕐᓂᓐᓂ, 

ᐊᑕᐅᓯᐊᕐᓇᖓ ᒪᓕᒐᓕᐅᖅᑎᓂᒃ ᐊᑐᓂ ᓵᓐᖓᖃᑎᖃᖅᖢᖓ ᑲᑎᒪᖃᑎᖃᕈᓐᓇᖅᓯᓯᒪᔪᖓ.  ᑕᐃᒪᐃᓕᐅᖃᑦᑕᖅᑎᓪᓗᑕ 

ᐃᖅᑲᓇᐃᔭᖃᑎᒌᑦᑎᐊᕈᓐᓇᖅᓯᓚᐅᖅᑐᒍᑦ ᑕᒪᑦᑕ. 

 

ᓂᕆᐅᖃᑦᑕᓚᐅᖅᐳᖓ ᐃᖃᓗᖕᓄᓐᖓᐅᖃᑦᑕᕈᓐᓇᕋᒪ ᐊᕐᕌᒍᑕᒫᖅᓯᐅᒻᒥᒃ ᑲᑎᒪᖃᑎᖃᕆᐊᖅᑐᖅᖢᖓ ᐊᑐᓂ 

ᒪᓕᒐᓕᐅᖅᑎᓂᒃ.  ᑕᐃᒪᐃᒃᑲᓗᐊᖅᑎᓪᓗᒍ, ᖃᐅᔨᒪᖕᒥᔪᖓ ᐃᖃᓗᖕᓄᓐᖓᐅᖃᑦᑕᕐᓂᕐᒪ ᐊᑭᑦᑐᕈᓐᓇᕐᓂᖓᓂᒃ, 

ᐊᑭᑭᓐᓂᖅᓴᐅᓂᖓᓂᒡᓗ ᑲᑎᒪᖃᑎᖃᕐᓂᖅ ᐅᖄᓚᐅᑎᒃᑯᑦ. 

 

ᒥᕆᐅᒃᐳᖓ ᓂᕈᐊᖅᑕᐅᓵᖅᑎᓪᓗᒋᑦ ᓵᓐᖓᖃᑦᑕᐅᑎᓗᑕ ᑲᑎᒪᓂᑦᑎᒍᑦ ᐊᒻᒪ ᐅᖄᓚᐅᑎᒃᑯᑦ ᑲᑎᒪᓂᑦᑎᒍᑦ ᓱᓕ 

ᐃᖅᑲᓇᐃᔭᖃᑎᒌᑦᑎᐊᕈᓐᓇᖅᓯᓂᐊᕐᓂᑦᑎᓐᓂᒃ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓪᓗᑕ ᐊᒻᒪ ᐊᑐᓂ ᒪᓕᒐᓕᐅᖅᑏᑦ.  

ᖁᕕᐊᒍᑎᖃᕐᒥᔪᖓ ᐅᓄᖅᓯᕚᓪᓕᓚᐅᕐᒪᑕ ᐅᕙᓐᓄᑦ ᐅᖄᓚᔪᑦ ᐊᒻᒪ ᖃᕆᓴᐅᔭᒃᑯᑦ ᑎᑎᕋᖅᑎᑐᑦ ᒪᓕᒐᓕᐅᖅᑏᑦ, 

ᖃᐅᔨᒃᑲᖅᑕᐅᔪᒪᓪᓗᑎᒃ ᑭᓱᑐᐃᓐᓇᕐᓂᒃ ᐅᑯᑎᒎᓇᖅ ᐅᓂᒃᑳᓕᐊᑦᑕ ᐃᓗᐊᓃᑦᑐᑦ ᐊᑐᖅᑎᓪᓗᒋᑦ. 

2012−ᒥ ᒪᓕᒐᓕᐅᖅᑏᑦ ᑕᒪᕐᒥᒃ ᐅᖄᓚᐅᑎᒃᑯᑦ ᑲᑎᒪᖃᑎᒋᓚᐅᖅᖢᒋᑦ, ᔭᓄᐊᕆ 2013−ᖑᓕᕐᒪᑦ ᑭᓯᐊᓂ 

ᑭᖑᓪᓕᖅᐹᖅ ᒪᓕᒐᓕᐅᖅᑎ ᑲᑎᒪᖃᑎᒋᓚᐅᖅᑕᕋ.  (ᑕᐃᒃᑯᐊ ᐊᕐᕌᒍᑕᒫᖅᓯᐅᒻᒥᒃ ᑲᑎᒪᖃᑎᒋᔪᓐᓇᖅᓯᓚᐅᓐᖏᑕᒃᑲ 

2012 ᐃᓱᓕᑎᓪᓗᒍ ᐃᓱᓕᑦᑕᕐᕕᖏᑦ ᐅᖓᕙᕆᐊᓚᐅᖅᑕᒃᑲ). 

 

2012−ᒥ ᐊᕐᕌᒍᑕᒫᖅᓯᐅᑏᑦ ᑲᑎᒪᓃᑦ ᐊᑯᓂᐊᓘᓗᐊᓚᐅᕐᓂᖏᑦ, ᐊᔾᔨᒋᓐᖏᐊᕐᔪᒃᑕᖏᓐᓂᒃ ᐊᑐᖅᑐᒃᓴᓂᒃ 2013−ᒥ 

ᐋᖅᑭᒃᓯᓚᐅᖅᑐᖓ.  ᒪᓕᒐᓕᐅᖅᑏᑦ ᐊᑐᓂ ᐋᖅᑭᒃᓯᒋᐊᖃᓛᓯᔪᖅ ᓇᓕᐊᖕᓂ ᐅᓪᓗᕐᓂ ᐊᕐᕌᒍᑕᒫᖅᓯᐅᒻᒥᒃ 

ᑲᑎᒪᖃᑎᖃᕈᒪᓂᐊᕐᒪᖔᕐᒥ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ. 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᓚᐅᓐᖏᓐᓂᖓᓂ ᒫᔾᔨ 2012−ᒥ, ᒪᓕᒐᓕᐅᖅᑎ ᐱᔪᓐᓇᕐᓂᓕᒫᒥᒍᑦ 

ᐊᐃᑉᐸᕐᒥᓂᒃ ᐅᐸᖃᑕᐅᑎᑦᑎᖃᑦᑕᕆᐊᖃᓚᐅᖅᑐᖅ ᐊᕐᕌᒍᑕᒫᖅᓯᐅᑉ ᑲᑎᒪᓂᖓᓄᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ.  

ᐊᑕᐅᓯᐊᕐᓇᖓ ᖃᐅᔨᖃᑦᑕᓚᐅᖅᑐᖓ ᐊᐃᑉᐸᖏᑦ ᐅᐸᖃᑕᐅᓐᖏᒃᑲᓗᐊᖅᐸᑕ ᖃᓄᐃᓐᖏᓐᓂᖓᓂᒃ.  ᐃᓛᓐᓂᒃᑯᑦᑕᐅᖅ 

ᐊᑭᑐᓗᐊᖃᑦᑕᕐᒥᔪᖅ ᐊᐃᑉᐸᕆᔭᐃᑦ ᐃᖃᓗᖕᓅᖅᑎᒋᐊᖏᑦ ᑲᑎᖃᑎᖃᖃᑕᐅᔪᓐᓇᕐᓂᐊᕐᒪᑦ ᐅᕙᓐᓂᒃ. 

 

ᐱᖁᔭᕐᔪᐊᖅ ᐋᖅᑭᒋᐊᖅᑕᐅᓚᐅᖅᑎᓪᓗᒍ, ᐃᓱᒪᖅᓱᕈᓐᓇᕐᕕᖃᓕᖅᑐᖓ ᒪᓕᒐᓕᐅᖅᑎᐅᑉ ᐊᐃᑉᐸᖓ 

ᐃᓚᐅᔭᕆᐊᖃᕐᒪᖔᖅ.  ᑲᑎᒪᖃᑕᐅᔭᕆᐊᖃᖅᐸᑦ, ᑲᑎᒪᖃᑎᒋᔪᓐᓇᖅᑕᕋ ᐅᖄᓚᐅᑎᒃᑯᑦ. 

 

2012-ᖑᑎᓪᓗᒍ, ᒪᓕᒐᓕᐅᖅᑏᑦ ᐊᐃᑉᐸᖏᓐᓂᒃ ᓇᓕᐊᑐᐃᓐᓇᕐᓂᒃ ᑲᑎᒪᖃᑎᖃᕆᐊᖃᕋᓱᒋᓚᐅᓐᖏᑦᑐᖓ.  

 

ᒪᓕᒐᓕᐅᖅᑏᑦ ᓴᖅᑭᑦᑎᓂᖏᓐᓄᑦ ᑐᕌᖓᔪᑦ: 

 

ᒪᓕᒐᓕᐅᖅᑏᑦ ᐃᒻᒥᒧᑦ ᐊᒃᑐᐃᓂᖃᖅᑐᖁᑎᖏᑦ ᐱᓪᓗᐊᑕᕆᔭᐅᕗᖅ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ. 

 

ᓴᖅᑭᔮᖅᑎᑦᑎᓂᐅᑉ ᐃᓚᒋᓪᓗᓂᐅᒃ, ᐊᕐᕌᒍᑕᒫᖅ ᒪᓕᒐᓕᐅᖅᑎᓕᒫᑦ ᑕᖅᑲᒃᑯᓄᖓ ᓴᖅᑭᑦᑐᒃᓴᓂᒃ ᑕᑕᑎᕆᖃᑦᑕᖅᐳᑦ  

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐅᓪᓗᖅ ᓇᓗᓇᐃᖅᓯᒪᔮᑕ ᑐᖔᓂ.  ᐅᓂᒃᑳᓕᐊᖏᑦ ᓇᓗᓇᐃᖅᓯᓯᒪᕙᒃᐳᑦ ᖃᓄᐃᑦᑐᓂᒃ 

ᓇᑭᓪᓗ ᐱᕙᓪᓕᐊᖕᒪᖔᑦ ᐃᓚᒌᑦ ᐱᖁᑎᓪᓚᕆᖁᑎᖏᑦ, ᐊᑭᓕᒃᓴᓐᖑᑐᐃᓐᓇᕆᐊᓖᑦ ᐊᒻᒪ ᑮᓇᐅᔾᔭᒃᓴᐅᑎᒋᕙᓪᓕᐊᔭᖏᑦ. 

 

ᒪᓕᒐᓕᐅᖅᑏᑦ ᐊᕐᕌᒍᑕᒫᖅ ᑲᑎᒪᖃᑎᒋᖃᑦᑕᕐᓂᒃᑲ ᐋᖅᑭᐅᒪᔾᒧᑎᖏᑦ ᐊᓯᔾᔨᖅᑕᐅᓚᐅᕐᓂᖓᓄᑦ, ᒪᐃ 15, 2013 

ᐅᓪᓗᖓ ᐋᖅᑭᓚᐅᖅᑕᕋ ᐊᒻᒪ ᑕᑕᑎᖅᓯᒪᔪᑦ 2013 ᐊᕐᕌᒍᑕᒫᖅᓯᐅᑏᑦ ᐱᔭᕇᖅᑕᐅᓯᒪᔭᕆᐊᖃᖅᖢᑎᒃ ᑖᔅᓱᒪ ᐅᓪᓘᑉ 

ᑐᖔᓂ.  ᑖᓐᓇ ᐅᓪᓗᖅ ᐅᓂᒃᑳᓕᐊᒪ ᐃᓗᐊᓄᑦ ᓈᒻᒪᒃᓯᓕᖅᓯᒪᓐᖏᒻᒪᑦ, ᐅᖃᕈᓐᓇᑐᐃᓐᓇᖅᑐᖓ ᑕᒪᑐᒪᓂ 

ᐊᕐᕌᒍᑕᒫᖅᓯᐅᑏᑦ 2013−ᒧᑦ ᐊᑐᖅᑐᑦ ᐱᔭᕇᖅᑕᐅᓯᒪᓕᖅᑐᑦ ᐊᑕᐅᓯᐅᓐᖏᑦᑐᓄᑦ ᒪᓕᒐᓕᐅᖅᑎᓄᑦ. 

 

2012−ᒥ ᑕᖅᑲᐅᓐᖓᖅᑐᒃᓴᑦ ᑕᑕᑎᖅᑕᐅᓯᒪᔪᑦ ᐊᔾᔨᖏᑦ, ᒫᔾᔨ 30, 2012-ᒥ ᖃᐃᑕᐅᓚᐅᖅᑐᑦ, ᐱᔭᐅᔪᓐᓇᖅᑐᑦ 

ᒪᓕᒐᓕᐅᕐᕕᐅᑉ ᑎᑎᕋᖅᑎᖓᑕ ᑎᑎᕋᕐᕕᖓᓂ. 

 

ᖃᐅᔨᒪᔨᑕᕆᔭᐅᓂᖅ: 

 

ᒪᓕᒐᓕᐅᖅᑎᓕᒫᑦ, ᐃᓚᓕᐅᖢᒋᑦ ᒪᓕᒐᓕᐅᖅᑎᑐᐃᓐᓇᐃᑦ, ᒥᓂᔅᑕᐃᑦ ᐊᒻᒪ ᓯᕗᓕᖅᑎ, ᖃᐅᔨᒪᔪᑦ ᖃᖓᑐᐃᓐᓇᖅ 

ᐊᐱᖅᓱᕈᓐᓇᕐᓂᕐᒥᖕᓂᒃ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᐊᑐᖅᖢᒍ ᐱᔭᒃᓴᖅᑖᕆᓯᒪᔭᓂ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ.  

ᐊᐱᕆᔭᐅᔭᕌᖓᒪ ᐅᖃᐅᓯᕆᔭᐅᔪᑦ ᐊᐱᖅᑯᑕᐅᔪᓪᓗ ᑕᖅᑲᐅᓐᖓᖅᑕᐅᖃᑦᑕᓐᖏᑦᑐᑦ. 

 

ᒪᓕᒐᓕᐅᖅᑎᓂᑦ ᐅᖄᓚᕕᐅᖃᑦᑕᕐᓂᒃᑲ ᖃᕆᓴᐅᔭᒃᑯᓪᓗ ᑎᑎᕋᕐᕕᐅᖃᑦᑕᕐᓂᒃᑲ ᐅᓄᖅᓯᕙᓪᓕᐊᖏᓐᓇᖅᑐᑦ ᐊᕐᕌᒍᑦ 

ᑎᓴᒪᑦ ᓈᓇᓱᒃᑎᓪᓗᒋᑦ.  ᐅᓄᕐᓂᖏᑦ ᐃᒪᐃᓕᖓᕗᑦ: 

         ᐊᕐᕌᒎ ᐃᓗᐊᓂ 

 2009 – 2010  - 13 

 

 2010 – 2011  - 15  + 2  15 ᐳᓴᓐᑎᒥᒃ ᐅᓄᖅᓯᕚᓪᓕᖅᑐᑦ 

 

 2011 – 2012  - 23  + 8  53 ᐳᓴᓐᑎᒥᒃ ᐅᓄᖅᓯᕚᓪᓕᖅᑐᑦ 

 

 2012 – 2013  - 33  + 10  43 ᐳᓴᓐᑎᒥᒃ ᐅᓄᖅᓯᕚᓪᓕᖅᑐᑦ 

 

ᐱᑦᑕᐃᓕᒪᓂᖅ ᑖᓐᓇ ᓵᓐᖓᓗᐊᓐᖑᐊᓲᕋ.  ᐅᖃᐅᔾᔪᐃᖅᑳᕈᒪᓲᖑᔪᖓ ᓯᖁᒥᑦᑎᔪᖃᓚᐅᓐᖏᓐᓂᖓᓂ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᕐᒥᒃ, ᒪᓕᒐᓕᐅᖅᑎ ᓯᖁᒥᑦᑎᓂᕋᖅᑕᐅᓗᓂ ᐅᖃᐱᓘᑕᐅᓚᐅᓐᖏᓐᓂᖓᓂ.  ᐊᔭᐅᖅᑐᖅᐸᒃᑲ ᐊᑐᓂ 

ᒪᓕᒐᓕᐅᖅᑏᑦ ᖃᖓᑐᐃᓐᓇᖅ ᐅᕙᓐᓄᑦ ᖃᐅᔨᒋᐊᖃᑦᑕᖁᓪᓗᒋᑦ. 

 

ᐊᓯᒥᒃ ᐸᐸᑦᑎᔨᖃᕐᓂᕐᒧᑦ ᐊᖏᕈᑏᑦ: 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᖃᐅᔨᒪᕗᖅ ᑕᖅᑲᒃᑯᓄᖓ ᐃᑲᔫᑎᖃᓗᐊᓐᖑᐊᖃᑦᑕᕐᓂᖓᓂᒃ ᒪᓕᒐᓕᐅᖅᑏᑦ 

ᐊᔾᔨᒌᓐᖏᑦᑐᓂᓐᖔᖅᑎᓪᓗᒋᑦ ᐃᖅᑲᓇᐃᔮᕐᒥᒍᑦ ᐊᒻᒪᓗ ᐱᓕᒻᒪᒃᓯᒪᓂᖏᑦᑎᒍᑦ.  ᐊᒃᓱᓗᐊᖑᓇᔭᖅᑐᖅ 

ᒪᓕᒐᓕᐅᖅᑎᓐᖑᖅᑐᖅ ᓂᐅᕐᕈᑎᖃᕆᐊᖃᕐᓂᖓᓂᒃ ᓇᖕᒥᓂᖅ ᐱᓕᕆᕝᕕᖕᒥᓂᒃ ᓂᕈᐊᖅᑕᐅᓐᓂᕈᓂ.  

ᑕᐃᒫᑐᐃᓐᓇᖅ, ᒪᓕᒐᓕᐅᖅᑎ ᑮᓇᐅᔭᓕᐅᕈᑎᓂᒃ ᐅᓄᖅᑐᓂᒃ ᑎᒍᒥᐊᕐᓂᖅᐸᑦ, ᑕᒪᒃᑯᓂᖓ 

ᓂᐅᕐᕈᑎᖃᕆᐊᖃᖅᑎᓪᓗᒍ ᐅᐊᓗᐊᖑᓇᔭᕐᒥᔪᖅ. 

 

ᑕᐃᒪᐃᓐᓂᖓᓄᑦ, ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐱᕕᖃᖅᑎᑦᑎᔪᖅ ᐊᓯᒥᒃ ᐸᐸᑦᑎᔨᖃᕈᓐᓇᕐᓂᕐᒧᑦ 

ᐊᖏᕈᑎᓕᐅᕈᓐᓇᕐᓗᓂ ᑕᖅᑲᒃᑯᐊ ᖃᐅᔨᒪᓂᐊᕐᒪᑕ ᓇᓗᖅᑯᑎᓂᐊᓐᖏᒻᒪᑕᓗ ᒪᓕᒐᓕᐅᖅᑏᑦ ᐱᓯᓂᓯᖃᖅᑐᑦ 

ᑮᓇᐅᔭᓂᒡᓗ ᐱᕈᖅᓴᐃᔾᔪᑎᓖᑦ ᖃᓄᐃᓕᐅᕐᓂᕐᓗᓕᓐᖏᒃᑲᓗᐊᕐᒪᖔᖏᑦ.  ᐊᓯᒥᒃ ᐸᐸᑦᑎᔨᖃᕐᓂᕐᒧᑦ ᐊᖏᕈᑏᑦ 

ᐊᑐᖅᑕᐅᓪᓗᓂ ᐱᓯᓂᓯᑦ ᐅᕝᕙᓘᓐᓃᑦ ᑮᓇᐅᔭᑦ ᕿᑐᕐᖏᐅᖅᑎᑕᐅᔪᑦ ᑲᔪᓯᑎᑕᐅᔪᓐᓇᖅᑐᑦ.  

ᑕᐃᒪᐃᒃᑲᓗᐊᖅᑎᓪᓗᒍ, ᒪᓕᒐᓕᐅᖅᑏᑦ ᑐᓴᐅᑎᑕᐅᔪᓐᓇᕐᓂᖏᑦ ᑭᒡᓕᓕᐅᖅᑕᐅᓯᒪᔪᑦ ᐱᓯᓂᓯᖃᓅᖓᒃᐸᑦ 

ᐅᕝᕙᓘᓐᓃᑦ ᑮᓇᐅᔭᑦ ᐱᕈᖅᓴᖅᑕᐅᓂᖏᓐᓅᖓᒃᐸᑕ, ᐊᒻᒪᓗ ᖃᓄᐃᓕᐅᖅᑕᐅᓂᐊᕐᒪᖔᖏᓐᓄᑦ 

ᐃᓱᓕᐅᕈᑎᖃᖅᑐᖃᖅᑎᓪᓗᒍ ᐃᓚᒋᔭᐅᖃᑕᐅᔭᕆᐊᖃᓐᖏᖢᑎᒃ. 

 

ᒪᓕᒐᓕᐅᖅᑏᑦ ᐱᖓᓱᑦ ᒫᓐᓇ ᐊᓯᒥᒃ ᐸᐸᑦᑎᔨᖃᕐᓂᕐᒧᑦ ᐊᖏᕈᑎᓂᒃ ᐊᑐᓚᐅᖅᑐᑦ. 

 

ᖁᕕᐊᓱᒃᑐᖓ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑎᓪᓗᖓ, ᓇᓕᐊᑐᐃᓐᓇᕐᓂᒃ ᒪᓕᒐᓕᐅᖅᑎᓂᒃ ᓯᖁᒥᑦᑎᓯᒪᔪᖃᓐᖏᑦᑐᖅ ᐊᓯᒥᒃ 

ᐸᐸᑦᑎᔨᖃᕐᓂᕐᒧᑦ ᐊᖏᕈᑎᒥᖕᓂᒃ.  (ᓯᕗᓪᓕᕐᒥᒃ ᕿᒥᕐᕈᓂᖃᖅᑎᓪᓗᖓ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑎᓪᓗᖓ ᐃᓚᖓᑦ 

ᐱᔾᔪᑎᖃᓚᐅᖅᑐᖅ ᒪᓕᒐᓕᐅᖅᑎᒥᒃ ᓯᖁᒥᑦᑎᔪᖃᕐᓂᕕᓂᖓᓂᒃ ᐊᓯᒥᒃ ᐸᐸᑦᑎᔨᖃᕐᓂᕐᒧᑦ ᐊᖏᕈᑎᓂᒃ.  

ᑕᐃᒪᐃᑦᑐᖃᓚᐅᖅᓯᒪᔪᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐃᓂᐊᓄᑦ ᑎᒃᑯᐊᖅᑕᐅᓚᐅᓐᖏᑎᓪᓗᖓ ᓱᓕ). 

  

ᐃᓛᓐᓂᓚᐅᓱᖓᖅ, ᐊᓯᒥᒃ ᐸᐸᑦᑎᔨᖃᕐᓂᕐᒧᑦ ᐊᖏᕈᑎᓂᒃ ᑎᒍᒥᐊᖅᑐᑦ ᐅᖃᖃᑎᒋᓚᐅᓲᒃᑲ ᐱᔾᔪᑎᖃᖅᖢᑕ 

ᐸᐸᑦᑎᔨᐅᓂᐅᑉ ᒥᒃᓵᓅᖓᔪᓂᒃ.  ᑕᒪᓐᓇ ᓄᖅᑲᖁᓐᖏᑕᕋ. 

 

ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑏᑦ ᐱᐅᓯᕆᓯᒪᔭᖏᓐᓂᒃ ᕿᒥᕐᕈᓂᖅ: 

 

ᓵᓐᖓᓗᐊᓐᖑᐊᕋᓗᐊᖅᑎᓪᓗᑕ ᐱᖁᔭᕐᔪᐊᑉ ᓯᖁᒥᑕᐅᔭᕆᐊᖃᓐᖏᓐᓂᖓᓂᒃ, ᐃᓛᓐᓂᓚᐅᓱᖓᖅ 

ᖃᐅᔨᓴᖃᑦᑕᕆᐊᖃᖅᑐᒍᑦ ᒪᓕᒐᓕᐅᖅᑎᒥᒃ ᓯᖁᒥᑦᑎᖕᒪᖔᖓᓂᒃ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ. 

 

ᐃᓚᖏᓐᓂ ᒐᕙᒪᖃᕐᕕᖕᓂ, ᓂᕈᐊᖅᑕᐅᓯᒪᔪᖅ ᒪᓕᒐᓕᐅᖅᑎ ᑭᓯᐊᓂ ᐊᐱᕆᔪᓐᓇᖅᐳᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ 

ᖃᐅᔨᓴᐃᖁᔨᓗᓂ ᓯᖁᒥᑦᑎᔪᖃᕋᓱᒋᓐᓈᑎᓪᓗᒍ.  ᑕᐃᒪᐃᒃᑲᓗᐊᖅᑎᓪᓗᒍ, ᓄᓇᕗᑦ ᐱᖁᔭᕐᔪᐊᖓᒍᑦ, ᑭᓇᑐᐃᓐᓇᖅ 



   5 

ᒪᓕᒐᓕᐅᖅᑎᒥᒃ ᖃᐅᔨᓴᖅᑕᐅᖁᔨᔪᓐᓇᖅᑐᖅ.  ᑕᐃᒫᑦᑎᐊᖅ.  ᐃᓛᓐᓂ ᒪᓕᒐᓕᐅᖅᑎ ᓯᖁᒥᑦᑎᓕᖅᑎᓪᓗᒍ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᖃᐅᔨᒪᔪᑑᑐᐃᓐᓇᕆᐊᓕᒃ ᐱᓕᕆᕝᕕᖕᒥ ᐃᖅᑲᓇᐃᔭᖅᑐᖅ. 

 

ᒪᓕᒐᓕᐅᖅᑎ ᓱᓕᑦᑎᐊᕐᓂᕐᒥᒃ ᑐᓐᖓᕕᖃᑐᐊᖅᐸᑦ ᐃᓱᒫᓘᑎᖃᕆᐊᖃᓐᖏᓚᖅ ᑭᓇᑐᐃᓐᓇᕐᒧᑦ ᖃᐅᔨᓴᖅᑕᐅᒐᓗᐊᕈᓂ, 

ᐃᓚᓕᐅᓪᓗᒍ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎ.  ᒪᓕᒐᓕᐅᖅᑎ ᓯᕐᓛᖃᑦᑕᕈᓂ ᑐᓐᖓᓱᒃᑎᑦᑎᕗᖅ 

ᕿᒥᕐᕈᓇᒃᑕᐅᑐᐃᓐᓇᕆᐊᖃᕐᓂᕐᒥᓂᒃ ᖃᓄᐃᓕᐅᕐᓂᖓᓄᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ. 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᐱᔪᓐᓇᕐᓂᖅᑖᖅᑎᑦᑎᓯᒪᖕᒥᕗᖅ ᒪᓕᒐᓕᐅᖅᑎᐅᑉ 

ᖃᓄᐃᓕᐅᕐᓂᕕᓂᖓᓂᒃ ᕿᒥᕐᕈᓇᒍᓐᓇᕐᓂᕐᒥᒃ ᐃᒻᒥᓂᒃ ᐱᒋᐊᖅᑎᓪᓗᒍ.  ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓂᓐᓂ ᓱᓕ 

ᑕᐃᒪᐃᓕᐅᕆᐊᖃᓚᐅᓐᖏᑦᑐᖓ. 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓇᓴᐅᑎᓕᒃ 31 ᒪᓕᒃᖢᒍ, ᐃᖅᑲᓇᐃᔭᖅᑎᑦᑎᔨ ᑭᓇᑐᐃᓐᓇᕐᒥᒃ 

ᓱᒋᐊᕈᓐᓇᓐᖏᓚᖅ ᓯᕘᕋᓵᕆᔪᓐᓇᓐᖏᓚᕐᓗ ᐃᖅᑲᓇᐃᔮᖓ ᐱᔾᔪᑎᒋᓗᒍ, ᑖᓐᓇ ᐃᓄᒃ ᑐᓴᐅᒪᔾᔪᑎᓂᒃ 

ᐊᑐᐃᓐᓇᕈᐃᓚᐅᕐᓂᖓᓄᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ. 

 

ᐅᓂᒃᑳᓕᐊᑦ ᑎᓴᒪᓂᒃ ᕿᒥᕐᕈᓇᖕᓂᓐᓂᒃ ᐱᔾᔪᑎᓖᑦ ᐅᖃᖅᑎᒧᑦ ᑐᓂᓯᒪᓕᖅᑕᒃᑲ ᐅᓪᓗᒥᒧᑦ ᑎᑭᖢᒍ, ᐊᒻᒪ ᒪᕐᕉᒃ 

ᕿᒥᕐᕈᓇᖕᓂᐅᓚᐅᖅᑑᑉ ᑭᖑᕝᕕᓚᐅᖅᑕᓐᓄᑦ, ᐊᒻᒪ ᑖᒃᑯᐊ ᐅᓂᒃᑳᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ 

ᖃᕆᓴᐅᔭᒃᑰᖅᑎᓯᒪᔭᖏᑦᑎᒍᑦ ᑕᑯᔭᐅᔪᓐᓇᖅᖢᑎᒃ. 

 

2012−ᒥ ᖃᐅᔨᓴᖅᑕᐅᓂᖓ ᕗᕆᑦ ᓯᐅᓪ: 

 

ᒪᓕᒐᓕᐅᖅᑎᒥᒃ ᕿᒥᕐᕈᓂᖅ ᑎᓴᒪᖓᑦ ᐱᓕᕆᐊᕆᓚᐅᖅᐸᕋ 2012−ᒥ.  ᖃᐅᔨᓴᐃᖁᔭᐅᓚᐅᖅᓯᒪᔪᖓ ᕗᕆᑦ ᓯᐊᓪ, 

ᕿᑭᖅᑖᓘᑉ ᓂᒋᐊᓄᑦ ᒪᓕᒐᓕᐅᖅᑎᐅᑉ, ᖃᓄᐃᓕᐅᖃᑦᑕᕐᓂᕕᓂᖏᓐᓂᒃ.  ᐅᓂᒃᑳᒃᑲ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᓚᐅᖅᓯᒪᔪᑦ ᐊᒃᑑᐸ 30, 2012-ᒥ. 

 

ᑖᒃᑯᓇᓂ ᕿᒥᕐᕈᓂᐅᑉ ᐅᓂᒃᑳᖏᓐᓃᑦᑐᑦ ᑎᓴᒪᑦ ᓂᓪᓕᐅᑎᒋᔪᒪᔭᒃᑲ. 

 

1) ᕗᕆᑦ ᓯᐊᓪ ᖃᐅᔨᓴᖅᑕᐅᓂᖓᑕ ᐊᑯᓂᐅᓂᖓ: 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 40(3) ᐅᕙᓐᓂᒃ ᑎᓕᓯᕗᖅ ᕿᒥᕐᕈᓂᕋ 

ᐱᔭᕇᕆᐊᖃᖅᑎᑕᐅᓪᓗᓂ 90 ᐅᓪᓗᑦ ᑐᖔᓂ ᐱᒋᐊᖅᑕᐅᓚᐅᖅᑎᓪᓗᒍ.  ᑲᑎᒪᔨᓕᕆᔨᒃᑯᑦ ᐱᔪᒪᒍᑎᒃ ᕿᒥᕐᕈᓇᖕᓂᐅᑉ 

ᐱᔭᕇᕐᕕᒃᓴᖓᓂᒃ ᐅᖓᕙᕆᐊᖅᓯᔪᓐᓇᖅᑐᖅ ᐊᑐᕐᓗᒍ ᓈᓴᐅᑎᓕᒃ 40(4) ᐅᖓᕙᕆᐊᖅᑕᐅᖁᔨᒍᒪ. 

 

ᐅᖓᕙᕆᐊᖅᑕᐅᖁᔨᒐᒪ, ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 57(1.1) ᐊᑐᕐᓗᒍ ᐅᑯᑎᒎᓇᖅ 

ᐅᓂᒃᑳᑎᒍᑦ ᓇᓗᓇᐃᔭᐃᔭᕆᐊᖃᖅᑎᑕᐅᓪᓗᖓ ᑭᓱᒥᒃ ᐱᔾᔪᑎᖃᖅᖢᖓ ᐅᖓᕙᕆᐊᖅᑕᐅᔨᖕᒪᖔᕐᒪ. 

 

ᓇᐃᓈᕐᓗᒍ, ᐅᕙᕆᐊᖅᑕᐅᖁᔨᔾᔪᑎᒋᓚᐅᖅᑕᒃᑲ ᐅᕝᕙᐅᕗᑦ: 

 

1. ᒥᓂᔅᑕᐃᑦ ᑲᑎᒪᔨᖏᑦᑕ ᑎᑎᕋᖅᑎᖓᓐᓂᒃ ᐃᓚᖏᓐᓂᒃ ᑐᓴᐅᒪᔾᔪᑎᓂᒃ ᖃᐃᑦᑎᕕᐅᓚᐅᖅᑐᖓ ᐊᐃᕐᕆᓕ 23, 

2012−ᖑᑎᓪᓗᒍ. 

 

2. ᒪᐃ 4, 2012−ᖑᑎᓪᓗᒍ, ᐃᓱᒪᓕᐅᓕᓚᐅᖅᑐᖓ ᐸᓯᑦᓯᔾᔪᑏᑦ ᓱᓕᔫᓂᖏᓐᓂᒃ ᐊᒻᒪ ᕿᒥᕐᕈᓇᖕᓂᕐᒥᒃ 

ᐱᒋᐊᖅᑎᑦᑎᔪᒪᓕᖅᖢᖓ ᐊᑐᖅᖢᒍ ᓈᓴᐅᑎᓕᒃ 36 ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ. 

 

3. ᐅᖃᖃᑎᒋᓚᐅᖅᑳᖅᖢᒍ ᒥᔅᑐ ᓯᐊᓪ ᒪᓕᒐᕐᓂᐊᖅᑎᒋᕐᖓᓚᐅᖅᑕᖓ, ᓇᓗᓇᕈᓐᓃᓚᐅᖅᑐᖅ 

ᓈᓚᖕᓂᖅᑕᖃᕆᐊᖃᕐᓂᖓᓂ ᐃᖃᓗᖕᓂ, ᑕᐃᒃᑯᐊ ᖃᐃᖁᔭᐅᔪᑦ ᐊᐱᖅᓱᖅᑕᐅᔪᓐᓇᕐᓂᐊᕐᒪᑕ ᐸᓯᑦᓯᔨᒧᑦ 

ᒪᓕᒐᕐᓂᐊᖅᑎᒧᑦ ᐊᒻᒪ ᒪᓕᒐᕐᓂᐊᖅᑎᒧᑦ ᓴᐳᔾᔨᔨᐅᔪᒧᑦ. 

4. ᔪᓚᐃ ᐱᒋᐊᓕᓵᕐᓂᖓᓂ ᓇᓗᓇᕈᓐᓃᓚᐅᖅᑐᖅ ᓈᓚᖕᓂᐅᓂᐊᖅᑑᑉ ᐅᓪᓗᖏᑦ ᓯᑎᐱᕆᒥᐅᔭᕆᐊᖃᕐᓂᖏᓐᓂ − 

ᖃᐃᖁᔭᐅᓯᒪᔪᑦ ᐅᓄᖅᑑᓂᖏᓐᓄᑦ ᐊᒻᒪ ᓈᓚᖕᓂᐅᑉ ᓯᕗᕐᖓᓂ ᐅᐸᓗᖓᐃᔭᖅᐸᒌᕆᐊᖃᕐᓂᖅ ᐱᔾᔪᑎᒋᓪᓗᒍ.   

 

5. ᓯᑎᐱᕆᐅᓕᖅᐸᑦ ᐅᓪᓗᑦ 90 ᖄᖏᕐᓂᐊᕐᒪᑕ ᐊᐅᒡᒍᓯ 2, 2012−ᒥ, ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦᑕ 

ᐃᒃᓯᕙᐅᑕᖓᓐᓄᑦ ᑎᑎᕋᓯᑲᐅᑎᒋᓚᐅᖅᑐᖓ ᐅᓪᓗᖅ ᐅᖓᕙᕆᐊᖅᑕᐅᖁᓪᓗᒍ. 

 

6. ᔪᓚᐃ 16, 2012−ᒥ ᓇᓗᓇᐃᖅᓯᕕᐅᓕᓚᐅᖅᑐᖓ ᐅᓪᓗᖅ ᐅᖓᕙᕆᐊᖅᑕᐅᓂᖓᓂᒃ ᐊᒃᑑᐸ 31, 2012−ᒧᑦ. 

 

7. ᑕᕝᕙᓂᔅᓴᐃᓐᓇᖅ ᐅᓪᓗᕐᒥ ᐅᖓᕙᕆᐊᖅᑕᐅᕝᕕᐊᑕ ᓇᓗᓇᐃᖅᑕᐅᕝᕕᖓᓂ, ᖃᐅᔨᒃᑲᖅᑕᐅᓕᓚᐅᖅᑐᖓ ᒥᔅᑐ 

ᓯᐊᓪ ᒪᓕᒐᕐᓂᐊᖅᑎᕐᖓᖓᑕ ᓄᖅᑲᕐᓂᐊᓕᖕᓂᖓᓂᒃ ᐃᒻᒥᒨᖓᔪᓂᒃ ᐱᔾᔪᑎᖃᖅᖢᓂ.  ᐱᔾᔪᑎᖏᓐᓂᒃ 

ᐅᖃᐅᔾᔭᐅᓚᐅᖅᑐᖓ ᐊᒻᒪ ᓄᖅᑲᕐᓂᖓ ᐱᔾᔪᑎᖃᓚᐅᓐᖏᑦᑎᐊᖅᑐᖅ ᒥᔅᑐ ᓯᐊᓪ ᐅᖃᐅᓯᕕᓂᖏᓐᓂᒃ 

ᖃᓄᐃᓕᐅᕐᓂᖏᓐᓂᒡᓘᓐᓃᑦ. 

 

8. ᔪᓚᐃ 19, 2012−ᒥ ᒥᔅᑐ ᓯᐊᓪ ᐊᓯᐊᓂᒃ ᒪᓕᒐᕐᓂᐊᖅᑎᑖᓚᐅᖅᑐᖅ. 

 

9. ᑭᒃᑯᓕᒫᑦ ᖃᐃᖁᔭᐅᓯᒪᔪᑦ ᒪᓕᒐᕐᓂᐊᖅᑏᓪᓗ ᖃᖓ ᐊᑐᐃᓐᓇᐅᓂᐊᕐᒪᖔᖏᓐᓂᒃ ᕿᒥᕐᕈᓴᓕᕋᑦᑕ, ᓈᓚᖕᓂᐅᑉ 

ᐱᒋᐊᕐᕕᖓ ᐋᖅᑭᒃᑕᐅᓚᐅᖅᑐᖅ ᐊᒃᑑᐸ 10, 2012−ᒧᑦ. 

 

10. ᓈᓚᖕᓂᖃᓚᐅᖅᑐᒍᑦ ᐅᓪᓗᕐᓄᑦ ᑕᓪᓕᒪᓄᑦ, ᐱᔭᕇᖅᖢᑕ ᓇᒡᒐᔾᔭᒥ, ᐊᒃᑑᐸ 15−ᖑᓕᖅᑎᓪᓗᒍ. 

 

11. ᒑᑐᕆᒃ ᐊᓐᑎᐅᕆᔪᒧᑦ ᐅᑎᓚᐅᖅᑐᖓ ᐊᒃᑑᐸ 16−ᖑᓕᖅᑎᓪᓗᒍ ᐊᒻᒪ ᐅᓂᒃᑳᓕᐊᒃᑲ 

ᑎᑎᕋᖅᐸᓪᓕᐊᓕᓚᐅᖅᖢᒋᑦ ᐊᒃᑑᐸ 17−ᒥ. 

 

12. ᒪᓕᒐᓕᐅᕐᕕᐅᑉ ᐅᖃᖅᑎᖓᓄᑦ ᐅᓂᒃᑳᒃᑲ ᑐᓐᓂᖅᑯᑎᒋᓕᓚᐅᖅᑕᒃᑲ ᐊᒃᑑᐸ 29, 2012-ᒥ. 

 

ᐱᔾᔪᑎᒃᑲ ᐃᓗᓕᖃᐅᒃᑲᓐᓂᕐᓗᒋᑦ ᐱᔭᐅᔪᒪᒃᐸᑕ ᐅᖃᖅᑎᒧᑦ ᐅᓂᒃᑳᓕᐊᒃᑲ ᒪᒃᐱᖅᑐᒐᑦ 42, 43 ᐊᒻᒪ 44 

ᑕᑯᒋᐊᖅᑕᐅᔪᓐᓇᖅᑐᑦ. 

 

2) ᕿᒥᕐᕈᓇᖕᓂᖅᑕᖃᖅᑎᓪᓗᒍ ᐃᒻᒥᓂᒃ ᐊᒡᕖᖅᑎᖁᔭᐅᓂᖅ: 

 

ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐊᑐᓯᒋᐊᓚᐅᖅᓯᒪᑎᓪᓗᒍ, ᓯᕗᓪᓕᖅᐹᑦᑎᐊᕐᒥᒃ ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᒻᒥᓂᒃ 

ᐊᒡᕖᖅᑎᖁᔭᐅᔾᔪᑎᓂᒃ ᑐᓂᔭᐅᓚᐅᖅᓯᒪᔪᖅ, ᑕᐃᒪᐃᑦᑐᖃᖅᑎᓪᓗᒍᓗ ᑐᑭᖃᖅᐳᖅ ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᒻᒥᓂᒃ 

ᓴᓂᕐᕙᖅᑎᕐᓗᓂ ᒪᓕᒐᓕᐅᖅᑎᐅᑉ ᕿᒥᕐᕈᓇᒃᑕᐅᓂᖓᓂ. 

 

ᑕᐃᒪᐃᑦᑐᑦ ᑐᒃᓯᕋᐅᑏᑦ ᑲᔪᓯᑦᑎᐊᕐᓂᐊᖅᐸᑕ, ᒪᓕᒐᓕᐅᖅᑎ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ 

ᐃᓚᐃᓐᓈᖅᑕᐅᑐᐃᓐᓇᕆᐊᖃᕐᓂᕐᒥᓂᒃ ᓇᓗᓇᐃᖅᓯᔪᓐᓇᕆᐊᓕᒃ. 

 

ᐊᒥᓱᓂ ᑲᓇᑕᒥ ᒐᕙᒪᖃᕐᕕᖕᓂ, ᐃᓚᓕᐅᓪᓗᒍ ᓄᓇᕗᑦ, ᐱᕙᓪᓕᐊᔾᔪᓯᕆᔭᐅᕙᒃᑐᓂᒃ ᒪᓕᒋᐊᓖᑦ 

ᕿᒥᕐᕈᓇᖕᓂᐊᖅᑎᓪᓗᒋᑦ ᒪᓕᒐᓕᐅᖅᑎᐅᑉ ᖃᓄᐃᓕᐅᕐᓂᕕᓂᖏᓐᓂᒃ.  ᐊᓯᐊᒍᖔᖅ ᓇᓗᓇᐃᕐᓗᒍ, ᓄᓇᕗᑦ 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᒪᐃᓕᐅᓲᖑᕗᖅ: 

 

a) ᑐᒃᓯᕋᐅᒻᒥᒃ ᑐᓐᓂᖅᑯᑕᐅᕗᖅ ᕿᒥᕐᕈᓇᖁᔭᐅᔾᔪᑎᓂᒃ ᒪᓕᒐᓕᐅᖅᑎᒥᒃ; 

 

b) ᖃᐅᔨᓴᐃᕗᖅ ᓇᓗᓇᐃᖅᓯᔪᓐᓇᕐᓂᐊᕋᒥ ᐱᔾᔪᑎᒃᓴᖃᑦᑎᐊᕋᓗᐊᕐᒪᖔᖓ ᐱᓯᑦᓯᔾᔪᑏᑦ ᐊᒻᒪ 

ᕿᒥᕐᕈᓇᒃᑕᐅᔭᕆᐊᖃᕐᒪᖔᖓ ᒪᓕᒐᓕᐅᖅᑎ. 

 

c) ᐱᔪᒪᒍᓂ ᓇᖕᒥᓂᖅ ᒪᓕᒐᓕᐅᖅᑎᒥᒃ ᖃᐅᔨᓴᐃᓂᐅᓂᐊᖅᑐᒥᒃ ᐱᒋᐊᖅᑎᑦᑎᔪᓐᓇᖅᑐᖅ. 

d) ᒪᓕᒐᓕᐅᖅᑎ ᕿᒥᕐᕈᓇᒃᑕᐅᑎᓪᓗᒍ ᓱᓕᔪᕐᓇᐅᑎᓂᒃ ᑐᓂᔭᐅᖃᑦᑕᖅᑐᖅ ᐊᒻᒪ ᓈᓚᒃᑎᒋᔭᐅᓪᓗᓂ. 

 

e) ᐃᖅᑲᖅᑐᐃᔨᑎᑐᑦ ᐱᐅᓯᖃᖅᑐᖅ ᐊᒻᒪ ᓱᓕᔪᕐᓇᐅᑎᓂᒃ ᐊᑐᕐᓗᓂ ᐃᓱᒪᓕᐅᕐᓗᓂ; 

 

f) ᓇᓗᓇᐃᖅᓯᓗᓂ ᒪᓕᒐᓕᐅᖅᑎ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᓂᒃ ᓯᖁᒥᑦᑎᓚᐅᕐᒪᖔᖓ 

ᓯᖁᒥᑦᑎᓚᐅᓐᖏᒻᒪᖔᖓᓗ; ᐊᒻᒪ 

 

g) ᒪᓕᒐᓕᐅᕐᕕᐅᑉ ᐅᖃᖅᑎᖓᓄᑦ ᐅᓂᒃᑳᒥᒍᑦ ᐊᑐᓕᖁᔭᓕᐅᖅᐳᖅ. 

 

ᑕᒪᓐᓇ ᐱᕙᓪᓕᐊᔾᔪᓯᖅ ᐊᔾᔨᒋᓐᖏᑖ ᓄᓇᑦᓯᐊᕐᒥ ᐊᑐᖅᑕᐅᖃᑦᑕᖅᑐᒥᑦ, ᐆᒃᑑᑎᒋᓗᒍ, ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ 

ᑲᒥᓴᓇ ᖃᐅᔨᓴᐃᓚᐅᕐᓗᓂ, ᑭᖑᕐᖓᒍᑦ ᑖᓐᓇ ᑲᒥᓴᓇ ᐱᔪᒪᒍᓂ, ᓈᓚᖕᓂᖃᖅᑎᑦᑎᖁᔨᓇᔭᖅᑐᖅ ᐊᓯᖔᖓᓄᑦ 

ᐊᐅᓚᑕᐅᓗᓂ ᐃᓱᒪᓕᐅᖅᑎᐅᓂᐊᖅᑐᒧᑦ. 

 

ᒪᓕᒐᓕᐅᖅᑎᐅᑉ ᖃᓄᐃᓕᐅᕐᓂᕆᓚᐅᖅᑕᖏᑦ ᕿᒥᕐᕈᓇᒃᑕᐅᑎᓪᓗᒋᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐊᑐᕐᓗᒍ 

ᐃᖅᑲᖅᑐᐃᓂᐅᓐᖏᑦᑐᖅ.  ᓱᓕᑦᑎᐊᕐᓂᕐᒧᑦ ᑲᒥᓴᓇ ᕿᒥᕐᕈᓇᖕᓂᖅᑕᖃᖅᑎᓪᓗᒍ ᐃᓚᐃᓐᓈᕆᔭᕆᐊᖃᓐᖏᓚᖅ. 

 

ᕿᒥᕐᕈᓇᒃᑎᓪᓗᑕ ᒥᔅᑐ ᓯᐊᓪ ᖃᓄᐃᓕᐅᕐᓂᕆᓚᐅᖅᑕᓂᒃ, ᒪᓕᒐᓕᕐᓂᐊᖅᑎᖏᑦ ᒪᕐᕉᖕᓂᒃ ᐃᒻᒥᓂᒃ ᓴᓂᕐᕙᖁᔨᔾᔪᑏᖕᓂᒃ 

ᖃᐃᑦᑎᓚᐅᖅᑑᒃ.  ᐅᖃᖅᑎᒧᑦ ᐅᓂᒃᑳᓕᐊᕆᓚᐅᖅᑕᒪ ᐅᐃᒍᖏᓐᓂ ᑕᑯᒋᐊᖅᑕᐅᔪᓐᓇᖅᑐᑦ.  ᑖᓐᓇ ᐅᓂᒃᑳᖅ 

ᐅᖃᐅᓯᕆᔭᕋ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᖅ.  ᑕᐃᒃᑯᐊ ᐃᓱᒪᓕᐅᕈᑏᒃᑲᒃ − ᓯᕗᓪᓕᖅ ᒪᒃᐱᖅᑐᒐᖃᖅᖢᓂ 31-

ᓂᒃ ᐊᒻᒪ ᐊᐃᑉᐸᖓ 18−ᓂᒃ − ᑕᑯᒋᐊᖅᑕᐅᔪᓐᓇᕐᒥᔪᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᖃᕆᓴᐅᔭᒃᑰᖅᑎᕝᕕᐊᓂ. 

 

ᐊᑐᓂ ᐃᓱᒪᓕᐅᕈᑎᒋᐊᓂᒃᑲᒃᑭᒃ ᐃᒪᐃᓕᓚᐅᖅᑐᖓ: 

 

“ᑐᓴᐅᒪᑦᑎᐊᖅᑐᖅ ᐃᓄᒃ, ᐊᒻᒪ ᑕᒪᑐᒪᓂ ᕿᒥᕐᕈᓇᖕᓂᕐᒥ ᑭᓱᓕᒫᓂᒃ ᕿᒥᕐᕈᓇᑦᑎᐊᖅᑐᕕᓂᖅ ᓱᓕᔪᓂᒃ 

ᑐᓐᖓᕕᖃᕐᓗᓂ, ᐊᒻᒪ ᐃᓱᒪᒃᓴᖅᓯᐅᕈᑎᒋᑦᑎᐊᓚᐅᕐᓗᒍ, ᐅᖃᕈᓐᓇᖅᐳᖓ ᒥᔅᑐ ᓯᐊᓪᒥᒃ ᕿᒥᕐᕈᓴᖕᓂᖅ 

ᐃᓚᐃᓐᓈᕐᓂᖅᑕᖃᓐᖏᖢᓂ ᑲᔪᓯᑎᑕᐅᓚᐅᖅᑐᖅ.” 

 

3) ᓈᓚᖕᓂᕐᒥᒃ ᐊᑐᕐᓂᖅ ᑕᒪᓐᓇ ᐃᓚᒋᔭᐅᖃᑕᐅᑎᓪᓗᒍ ᕿᒥᕐᕈᓇᖕᓂᐅᑉ: 

 

ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐊᑐᓯᒋᐊᓚᐅᖅᓯᒪᑎᓪᓗᒍ, ᑲᑎᓕᒫᖅᖢᒋᑦ ᐱᖓᓲᔪᖅᑑᓚᐅᖅᑐᑦ ᒪᓕᒐᓕᐅᖅᑏᑦ 

ᕿᒥᕐᕈᓇᒃᑕᐅᓂᖏᑦ.  ᕿᒥᕐᕈᓇᖕᓂᕆᓚᐅᖅᑕᕋ ᐱᔭᕇᓚᐅᖅᑐᖅ ᐊᒃᑑᐸ 2012−ᒥ ᐊᒻᒪ ᓯᕗᓪᓕᖅᐹᑦᑎᐊᖑᓪᓗᓂ ᑕᒪᓐᓇ 

ᓈᓚᖕᓂᒃᑰᕈᑕᐅᓚᐅᖅᑐᖅ. 

 

ᑭᖑᓂᐊᓂ ᕿᒥᕐᕈᓇᖕᓂᖃᖃᑦᑕᓚᐅᖅᑐᑦ ᐊᑐᖅᖢᒋᑦ ᖃᐃᖁᔨᔾᔪᑏᑦ, ᖃᕆᓴᐅᔭᒃᑯᑦ ᑎᑎᕋᐅᑏᑦ ᐊᒻᒪ 

ᐊᐱᖅᓱᖅᑕᐅᖃᑦᑕᖅᖢᓂ ᒪᓕᒐᓕᐅᖅᑎ ᕿᒥᕐᕈᓇᒃᑕᐅᔪᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ.  ᕿᒥᕐᕈᓇᖕᓃᑦ 

ᑕᐃᒪᐃᑦᑐᒃᑰᖔᖅᐸᑕ ᐊᑲᐅᓂᖅᓴᐅᓂᐊᖅᑐᖅ. 

 

2012−ᒥ ᕿᒥᕐᕈᓇᖕᓂᖅᑕᖃᖅᑎᓪᓗᒍ, ᐃᓱᒪᓕᐅᓚᐅᖅᓯᒪᔪᖓ ᐃᖃᓗᖕᓂ ᓈᓚᖕᓂᖅᑕᖃᖁᓪᓗᒍ 

ᐱᕙᓪᓕᐊᔪᓐᓇᕐᓂᐊᕋᑦᑕ ᓱᓕᔪᕐᓇᐅᑎᓂᒃ ᐊᒻᒪ ᑎᑎᖅᑲᓂᒃ ᖃᐃᑕᐅᔪᒃᓴᓂᒃ.  ᐅᑯᓂᖓ ᐱᔾᔪᑎᖃᖅᖢᖓ ᑕᐃᒫᒃ 

ᐃᓱᒪᓕᐅᕈᑎᖃᓚᐅᖅᑐᖓ:  

 

1. ᐸᓯᑦᓯᔾᔪᑏᑦ ᖃᓄᐃᑦᑑᓂᖏ; 

 

2. ᓱᓕᔪᕐᓇᐅᑎᓂᒃ ᓇᓗᓇᐃᖅᓯᓂᐊᖅᑐᑦ ᐊᐱᖅᓱᖅᑕᐅᓂᐊᖅᑐᑦ ᐅᓄᕐᓂᖏᑦ; 

 

3. ᓱᓕᔪᑦ ᐃᓱᒪᖃᑎᒌᒍᑕᐅᓐᖏᑦᑐᑦ; ᐊᒻᒪ 

4. ᑕᐃᒪᐃᓐᓂᖓᓄᑦ, ᖃᐃᖁᔭᐅᓯᒪᔪᑦ ᐊᐱᖅᓱᖅᑕᐅᓂᐊᕐᓂᖏᑦ ᐸᓯᑦᓯᔨᒧᑦ ᓴᐳᔾᔨᒥᒧᓪᓗ ᒪᓕᒐᕐᓂᐊᖅᑎᓄᑦ. 

 

ᑕᐃᒪᐃᑦᑐᑦ ᕿᒥᕐᕈᓇᒍᓰᑦ ᐃᓚᐃᓐᓈᕐᓂᖃᕆᐊᖃᓐᖏᓚᑦ ᒪᑐᐃᖓᑦᑎᐊᕆᐊᖃᖅᐳᓪᓗ ᒪᓕᒐᓕᐅᖅᑎᒧᑦ 

ᕿᒥᕐᕈᓇᒃᑕᐅᔪᒧᑦ.  ᐃᓚᐃᓐᓈᕆᓂᐊᓐᖏᓐᓇᒥ, ᓱᓕᑦᑎᐊᕐᓂᕐᒧᑦ ᑲᒥᓴᓇ ᕿᒥᕐᕈᓇᖕᓂᕐᒥᒃ ᐊᐅᓚᑦᓯᔫᑉ ᐃᓱᒪᖓ 

ᒪᑐᐃᖓᑦᑎᐊᕆᐊᓕᒃ ᑭᓯᐊᓂ ᓱᓕᔪᕐᓇᐅᑎᓕᒫᑦ ᐅᖃᐅᓯᕆᔭᐅᕌᓂᒃᐸᑕ ᐊᒻᒪ ᑐᓐᓂᖅᑯᑕᐅᕌᓂᒃᐸᑕ, 

ᐃᓱᒪᓕᐅᕈᑎᒋᓕᕐᓗᓂᐅᒡᓗ ᑕᒪᓐᓇ ᖃᓄᐃᑦᑑᓂᐊᕐᒪᖔᖓ. 

 

ᒪᓕᒐᕐᓂᐊᖅᑎᐅᒐᒪ ᖃᐅᔨᒪᔪᖓ ᖃᐃᖁᔭᐅᓯᒪᔪᓂᒃ ᐊᐱᖅᓱᕐᓂᕐᒥᒃ ᐊᐱᖅᓱᑲᑕᖃᑦᑕᕐᓂᕐᒥᒡᓗ.  ᑕᐃᒪᐃᒃᑲᓗᐊᖅᑎᓪᓗᒍ 

ᒪᓕᒐᕐᓂᐊᖅᑎᒥᒃ ᐊᓯᓐᓂᒃ ᐊᑐᖔᕈᒪᓚᐅᖅᑐᖓ − ᑕᐃᔭᖅ ᑲᒥᓴᓇᐅᑉ ᒪᓕᒐᕐᓂᐊᖅᑎᖓᓂᒃ − ᐊᐱᖅᓱᖅᑎᐅᓂᐊᖅᑐᒥᒃ 

ᐊᐱᖅᓱᑲᑕᒃᑲᓐᓂᖃᑦᑕᕈᓐᓇᕐᓂᐊᖅᑐᒥᒃ ᖃᐃᖁᔭᐅᓯᒪᔪᓂᒃ ᐅᕙᓐᓂᒃ ᑭᒡᒐᖅᑐᐃᓗᓂ.  ᑕᐃᒪᓐᓇ ᐃᓱᒪᓕᐅᕈᑎᒋᓚᐅᖅᑕᒪ 

ᐱᔾᔪᑎᖏᑦ ᖁᓛᓂ ᓇᓗᓇᐃᔭᖅᓯᒪᔪᑦ.  ᐊᒻᒪ, ᐃᓱᒪᖃᓚᐅᖅᑐᖓ ᑲᒥᓴᓇᐅᑉ ᒪᓕᒐᕐᓂᐊᖅᑎᖓᓂᒃ ᐊᑐᖔᕈᒪ 

ᐃᓚᐃᓐᓈᖅᑕᐅᓐᖏᓐᓂᖅᓴᐅᓂᐊᕋᓱᒋᓪᓗᒍ ᐊᒻᒪ ᒪᑐᐃᖓᓂᖅᓴᐅᓂᐊᕋᓱᒋᓪᓗᒍ ᒪᓕᒐᓕᐅᖅᑎᒧᑦ.  ᑲᒥᓴᓇᐅᑉ 

ᒪᓕᒐᕐᓂᐊᖅᑎᖓ ᐊᐱᖅᓱᓪᓚᕆᒃᑐᐊᓘᔪᓐᓇᖅᑐᖅ ᖃᐃᖁᔭᐅᓯᒪᔪᓕᒫᓂᒃ, ᐃᓚᓕᐅᓪᓗᒍ ᒪᓕᒐᓕᐅᖅᑎ ᖃᐅᔨᓴᖅᑕᐅᔪᖅ, 

ᐊᒻᒪ ᒪᓕᒐᓕᐅᖅᑎ ᓇᓕᐊᖕᓂᖅ ᑕᑉᐱᕋᓱᒋᓐᓈᓂᕋᐃᔪᓐᓇᓐᖏᖢᓂ.  ᖃᐃᖁᔭᐅᓯᒪᔪᑦ ᐊᑐᓂ ᓈᓚᑦᑎᐊᕈᓐᓇᖅᑕᒃᑲ, 

ᑎᑎᕋᖅᐸᓪᓕᐊᓗᒋᓪᓗ ᐊᒻᒪ ᐃᓱᒪᓕᐅᕈᑎᒋᓗᒋᑦ ᓱᓕᓂᕋᐅᑏᑦ ᑕᐃᒫᑦᑎᐊᖅ ᓱᓕᔫᖕᒪᖔᖏᓐᓂᒃ.   

 

ᓄᓇᕗᒻᒥ ᒪᓕᒐᓕᕆᔨᒃᑯᓐᓂ ᐃᖅᑲᓇᐃᔭᖅᑐᖅ ᒪᓕᒐᕐᓂᐊᖅᑎ ᐆᒃᑐᓚᐅᖅᓯᒪᔪᖅ ᐊᒻᒪ ᓈᓚᖕᓂᕐᒨᕈᓐᓇᓚᐅᖅᖢᓂ.  

ᐃᒪᐃᑦᑐᓂᒃ ᐱᔭᒃᓴᖃᓪᓗᐊᑕᓚᐅᖅᑐᖅ: 

 

1. ᐊᑐᐃᓐᓇᐅᓂᐊᕐᓗᓂ ᒪᓕᒐᕐᓂᐊᖅᑎᐅᓂᓂ ᐊᑐᕐᓗᓂᐅᒃ ᐃᑲᔪᖅᑎᒋᔭᐅᓂᐊᕐᓗᓂ ᓇᓕᐊᑐᐃᓐᓇᕐᓄᑦ ᓄᓇᕗᑦ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ ᖃᐃᖁᔭᐅᓯᒪᔪᓄᑦ; ᐊᒻᒪ 

 

2. ᒪᓕᒐᓕᐅᖅᑎ ᕿᒥᕐᕈᓇᒃᑕᐅᔪᖅ ᒥᓂᔅᑕᐅᓂᖓ ᐱᔾᔪᑎᒋᓪᓗᒍ, ᐊᐱᖅᑯᑕᐅᔪᓂᒃ ᓄᖅᑲᖅᑎᑦᑎᖃᑦᑕᕐᓗᓂ 

ᐃᓱᒪᖃᕈᓂ ᒥᓂᔅᑕᐃᑦ ᐱᔪᓐᓇᐅᑎᖏᑦ ᐊᒃᑐᖅᑕᐅᓇᓱᒋᓕᕌᖓᒥᒋᑦ. 

 

4) ᕿᒥᕐᕈᓇᖕᓂᕐᒥ ᓴᖅᑭᓚᐅᖅᑐᑦ: 

 

ᖃᐅᔨᓚᐅᖅᑐᖓ ᒥᔅᑐ ᓯᐊᓪ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᓂᒃ ᓯᖁᒥᑦᑎᓚᐅᕐᓂᖓᓂᒃ ᐅᑯᑎᒎᓇᖅ: 

 

a) ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᕆᔭᐅᓪᓗᓂ, ᓇᖕᒥᓂᖅ ᐱᓯᓂᓯᖁᑎᒥᓂᒃ ᐅᖃᐅᓯᖃᖅᖢᓂ 

ᐅᖃᖃᑎᖃᓚᐅᖅᑐᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐊᖓᔪᖅᑳᖓᓐᓂᒃ ᐊᒻᒪ ᐊᓪᓚᕕᖕᒥ ᐊᖓᔪᖅᑳᕆᔭᐅᔪᒥᒃ. 

 

b) ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᕆᔭᐅᓪᓗᓂ, ᒥᔅᑐ ᓯᐊᓪ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᐊᐅᓚᑦᓯᔨᖓᓐᓄᑦ ᐅᖄᓚᓚᐅᖅᓯᒪᔪᖅ ᓇᖕᒥᓂᖅ (ᒥᔅᑐ ᓯᐊᓪ) ᐃᒻᒥᒨᖓᔪᓂᒃ ᐱᔾᔪᑎᖃᖅᖢᓂ. 

 

c) ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᒥᓂᔅᑕᕆᔭᐅᓪᓗᓂ, ᒥᔅᑐ ᓯᐊᓪ ᒥᓂᔅᑕᐅᓂᕐᒥᒍᑦ ᐱᔪᓐᓇᐅᑎᒥᓂᒃ 

ᐊᑐᕐᓂᕐᓗᓚᐅᖅᑐᖅ ᐃᒻᒥᒧᑦ ᐱᕚᓪᓕᐅᑎᖃᕋᓱᒃᖢᓂ ᐊᒻᒪ ᒪᕐᕉᖕᓄᑦ ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᖕᓂᒃ 

ᐊᐱᖅᑯᑎᒋᓪᓗᐊᓐᖏᑕᒥᓂᒃ ᐊᐱᖅᑯᑎᖃᓚᐅᖅᖢᓂ. 

 

d) ᒥᔅᑐ ᓯᐊᓪ ᓱᓕᓐᖏᑦᑐᓂᒃ ᐅᖃᐅᓯᖃᓚᐅᖅᑐᖅ ᓱᓕᔫᓂᕋᖅᖢᓂᒋᑦ ᓈᓚᖕᓂᕐᒥ ᒪᓕᒐᓕᐅᖅᑎᐅᓂᖓ 

ᖃᐅᔨᓴᖅᑕᐅᑎᓪᓗᒍ. 

 

ᒥᔅᑐ ᓯᐊᓪ ᐃᒪᐃᓕᐅᓚᐅᓐᖏᑦᑐᖅ: 

 

a) ᓯᖁᒥᑦᑎᓚᐅᓐᖏᑦᑐᖅ ᐊᓯᒥᒃ ᐸᐸᑦᑎᔨᖃᕐᓂᕐᒧᑦ ᐊᖏᕈᑎᓂᒃ. 

b) ᒥᓂᔅᑕᐃᑦ ᑲᑎᒪᔨᖏᓐᓄᑦ ᑎᑎᕋᖅᑎᒧᑦ ᓱᓕᑦᑎᐊᕐᓂᕐᒧᓪᓗ ᑲᒥᓴᓇᒧᑦ ᑕᒻᒪᖅᓴᐃᓚᐅᓐᖏᑦᑐᖅ ᐱᔾᔪᑕᐅᑎᓪᓗᒍ 

ᖃᓄᐃᓕᐅᕐᓂᐅᓚᐅᖅᑐᖅ ᑎᒃᑯᐊᖅᑕᐅᑎᓪᓗᒍ ᐃᑲᔪᖅᑎᖓ. 

 

c) ᐱᓕᕆᐊᓂᒃ ᑲᔪᓯᑎᑦᑎᓚᐅᓐᖏᑦᑐᖅ ᑳᓐᑐᕌᒃᑕᐅᓚᐅᓐᖏᑦᑐᕐᓗ ᓄᓇᕗᑦ ᒐᕙᒪᒃᑯᓐᓂᒃ ᐊᖏᖅᑕᐅᖅᑳᓐᖏᓪᓗᓂ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ. 

 

ᒥᓂᔅᑕᓐᖑᓵᖅᑐᒧᑦ ᐅᓂᒃᑳᕐᓂᖅ: 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᓐᖑᓚᐅᖅᓯᒪᒐᒪ ᓯᕗᓪᓕᖅᐹᑦᑎᐊᕐᒥᒃ ᐊᐱᕆᔭᐅᓚᐅᖅᑐᖓ ᓂᕈᐊᖅᑕᐅᓵᖅᑐᒧᑦ 

ᒥᓂᔅᑕᓐᖑᓵᖅᑐᒧᑦ ᐅᓂᒃᑳᖁᔭᐅᓪᓗᓂ.  ᑕᐃᒪᐃᓕᐅᓚᐅᖅᓯᒪᔪᖓ ᒪᐃ 2012−ᒥ.  ᓯᕗᓕᖅᑎ ᑕᐃᒪᐃᖁᔨᓚᐅᖅᓯᒪᔪᖅ 

ᐊᑑᑎᖃᕐᓂᐊᕋᓱᒋᓪᓗᓂᐅᒃ.  ᐃᓚᒋᔭᐅᖃᑕᐅᓚᐅᖅᓯᒪᔪᖓ ᒥᓂᔅᑕᐃᑦ ᐃᓕᓐᓂᐊᖅᑎᑕᐅᑎᓪᓗᒋᑦ 

ᓂᕈᐊᖅᑕᐅᓵᓚᐅᖅᑎᓪᓗᒍ ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑎᑐᐃᓐᓇᐅᑎᓪᓗᒍ.  ᒥᓂᔅᑕᐃᑦ ᑲᑎᒪᔨᖏᑦ ᖄᒃᑲᓐᓂᐊᒍᑦ 

ᐱᔭᒃᓴᖅᑖᖅᑎᑕᐅᓯᒪᔪᑦ ᖃᓄᐃᓕᐅᕈᓐᓇᓐᖏᑎᑕᐅᓪᓗᓂᒡᓗ ᐊᑐᕐᓗᒍ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ.  ᒥᓂᔅᑕᐃᑦ 

ᒥᓂᔅᑕᓐᖑᓵᓚᐅᖅᑎᓪᓗᒋᑦ ᑲᑎᖃᑎᖃᖃᑦᑕᖅᐸᑕ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᐱᐅᒋᔭᕋ.  

 

ᒥᓂᔅᑕᐃᑦ ᑲᑎᒪᔨᖏᑦᑕ ᐱᔪᓐᓇᕐᓂᖏᑦ ᑭᒡᓕᓕᐅᖅᑕᐅᓯᒪᓂᖏᑦ: 

 

ᐃᓛᓐᓂᓚᐅᓱᖓᖅ ᐊᐱᕆᔭᐅᓚᐅᓲᖑᔪᖓ ᒥᓂᔅᑕ ᖃᓄᐃᓕᐅᕈᓐᓇᕐᒪᖔᖓ ᖃᓄᐃᓕᐅᕈᓐᓇᓐᖏᒻᒪᖔᖓᓪᓗ. 

 

ᑕᒪᓐᓇ ᓂᓪᓕᐅᑎᒋᔪᒪᓚᐅᖅᓯᒪᔭᕋ ᐊᕐᕌᓂ ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓕᐅᓕᖅᑎᓪᓗᖓ.  ᑕᐃᔅᓱᒪᓂ 

ᒥᓂᔅᑕᐅᖃᑕᐅᔪᒥᒃ ᕿᒥᕐᕈᓇᖕᓂᕋ ᐱᔾᒧᑎᒋᓪᓗᒍ, ᒥᓂᔅᑕᐃᑦ ᖃᓄᐃᓕᐅᕈᓐᓇᕐᓂᖏᑦ ᖃᓄᐃᓕᐅᕈᓐᓇᓐᖏᓐᓂᖏᓪᓗ 

ᓂᓪᓕᐅᑎᒋᔪᒪᔪᓐᓃᓚᐅᖅᑕᕋ ᓈᒻᒪᒐᓱᒋᓐᖏᖢᒍ. 

 

2012−ᒥ, ᓯᕗᓕᖅᑎ ᐄᕙ ᐋᕆᐊᒃ ᐅᕙᓐᓂᒃ ᕿᒥᕐᕈᓇᖁᔨᓚᐅᖅᓯᒪᔪᖅ ᒥᓂᔅᑕᐃᑦ ᐊᓪᓚᕕᓕᕆᔾᔪᓯᖏᑦᑕ 

ᐅᖃᓕᒫᒐᖏᓐᓂᒃ ᐊᒻᒪ ᐊᑐᓕᖁᔭᓕᐅᖁᓪᓗᓂᖓ ᑖᒃᑯᐊ ᐅᖃᓕᒫᑦ ᓇᐅᒃᑯᑦ ᐃᓚᔭᐅᒋᐊᖃᕐᒪᖔᖏᑦ 

ᐋᖅᑭᒋᐊᖅᑕᐅᔭᕆᐊᖃᕐᒪᖔᖏᓪᓗ.  ᑕᐃᒪᐃᓕᐅᖅᓯᒪᓕᖅᑐᖓ. 

 

2008−ᒥ ᒪᓕᒐᓕᐅᖅᑏᑦ ᓂᕈᐊᖅᑕᐅᓵᓚᐅᖅᑎᓪᓗᒋᑦ ᐊᒻᒪ ᐃᓕᓐᓂᐊᕐᓂᖓᑕ ᐃᓚᒋᔭᐅᖃᑕᐅᔪᒃᓴᐅᑕᐅᓪᓗᓂ, 

ᐋᖅᑭᒃᓱᐃᓚᐅᖅᓯᒪᔪᖓ “ᒪᓕᒐᓕᐅᖅᑎᓄᑦ ᐃᓕᓐᓂᐊᕈᑎᓂᒃ” ᐅᖃᓕᒫᒐᕐᓂᒃ.  ᐊᕐᕌᒎᓂᐊᖅᑐᖅ 

ᓂᕈᐊᕐᓂᖅᑕᖃᕐᓂᐊᓕᖅᑐᖅ.  ᐅᖃᓕᒫᒐᓕᐅᒃᑲᓐᓂᕈᒪᔪᖓ “ᒥᓂᔅᑕᓄᑦ ᐃᓕᓐᓂᐊᕈᑏᑦ ᐅᖃᓕᒫᓂᒃ” 

ᐊᑐᖅᑕᐅᔪᓐᓇᕐᓂᐊᕐᒪᑕ ᐅᑭᐊᒃᓵᖅ ᐃᓕᓐᓂᐊᕐᓂᖅᑕᖃᓕᖅᑎᓪᓗᒍ. 

 

ᑖᒃᑯᐊ ᐱᔾᔪᑎᒋᓪᓗᒋᑦ, ᓂᓪᓕᐅᑎᒋᔾᔮᓐᖏᑕᒃᑲ ᒥᓂᔅᑕᐃᑦ ᖃᓄᐃᓕᐅᕈᓐᓇᓐᖏᑎᑕᐅᔾᔪᑎᖏᑦ ᐅᑯᓇᓂ ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᖏᓐᓂ. 

 

ᓄᓇᕗᒻᒥ ᑕᒻᒪᖅᓯᒪᔪᖅᓯᐅᖅᑎ: 

 

ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎ ᑕᒻᒪᖅᓯᒪᔪᖅᓯᐅᖅᑎᐅᖕᒥᔪᖅ ᓄᓇᕗᒻᒧᑦ. 

 

ᓄᕕᐱᕆᐅᑎᓪᓗᒍ, ᓄᓇᕗᒻᒥ ᑕᒻᒪᖅᓯᒪᔪᖅᓯᐅᖅᑎᐅᑉ ᑎᑎᕋᕐᕕᖓᓂ ᒪᕐᕉᖕᓂᒃ ᐊᖓᔪᖅᑲᐅᑎᒋᔭᐅᔫᖕᓂᒃ ᐅᖄᓚᐅᑎᒃᑯᑦ 

ᑲᑎᒪᖃᑎᖃᓚᐅᖅᑐᖓ.  ᑕᒪᓐᓇ ᐸᕐᓇᐃᓂᐅᑉ ᐃᓚᒋᖃᑕᐅᓚᐅᖅᑕᖓ, ᑕᒻᒪᖅᓯᒪᔪᖅᓯᐅᖅᑎᐅ ᑎᑎᕋᕐᕕᖓᓐᓂᓐᖔᖅᑐᑦ 

ᑲᑎᒪᖃᑎᖃᖃᑦᑕᕐᒪᑕ ᓄᓇᕗᑦ ᒐᕙᒪᒃᑯᓐᓄᑦ ᐊᖓᔪᖅᑲᐅᑎᒋᔭᐅᔪᓂᒃ, ᐃᓚᓕᐅᓪᓗᒋᑦ ᒪᓕᒐᓕᐅᖅᑏᑦ ᐊᒻᒪ ᒥᓂᔅᑕᐃᑦ 

ᑐᖏᓕᖏᑦ. 

 

ᐅᖃᐅᑎᓚᐅᖅᑕᒃᑲ ᑲᓐᖑᓇᖅᑑᑎᒋᔭᐅᔪᑦ ᐃᖅᑲᓇᐃᔮᒪ ᐃᓗᐊᓃᑦᑐᑦ ᐅᖃᐅᓯᕆᔾᔮᓐᖏᓐᓂᕋᖅᖢᒋᑦ. 

 

ᑕᒪᑐᒪᓂ ᑲᑎᒪᓂᐅᔪᒥ, ᐊᑕᐅᓯᐅᓐᖏᑦᑐᓂᒃ ᐅᖃᐅᓯᖃᓚᐅᖅᑐᒍᑦ, ᐃᓚᓕᐅᓪᖢᒋᑦ ᐅᑯᐊ: 

1. ᐊᑐᓂ ᒪᓕᒐᓕᐅᖅᑏᑦ ᐊᕐᕌᒍᑕᒫᖅ ᑲᑎᒪᖃᑎᒋᖃᑦᑕᕐᓂᕐᒪ ᐋᖅᑭᐅᒪᓂᖏᑦᑕ ᐊᓯᔾᔨᖅᑕᐅᓂᖏᑦ; 

 

2. ᒪᓕᒐᓕᐅᖅᑎᓂᒃ ᒥᓂᔅᑕᓂᒡᓗ ᖃᓄᖅ ᐃᓕᓐᓂᐊᖅᑎᑦᑎᖃᑦᑕᕐᒪᖔᕐᒪ; 

 

3. ᒥᓂᔅᑕᐃᑦ ᑐᖏᓕᖏᑦ ᐊᒻᒪ ᐃᑲᔪᖅᑎᖏᑦ ᖃᓄᖅ ᐃᓕᓐᓂᐊᖅᑎᓚᐅᕐᒪᖔᒃᑲ ᔭᓄᐊᕆ 2009−ᒥ. 

 

4. ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐸᐃᑉᐹᖁᑎᖏᑦᑕ ᐊᑦᑕᓇᔾᔭᐃᖅᑕᐅᓯᒪᓂᖏᑦ ᐊᒻᒪ ᓱᒃᑲᔪᒃᑰᕈᑎᒐ 

ᑎᑎᕋᕐᕕᓂᓐᓃᑦᑐᖅ. 

 

5. ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓪᓗᖓ ᑭᓱᓂᒃ ᐱᔭᕐᓂᓐᖏᑦᑐᖅᑕᖃᖃᑦᑕᕐᒪᖔᖓ ᓄᓇᕗᒻᒥᐅᑦ ᐅᓄᓐᖏᑦᑑᑎᓪᓗᒋᑦ 

ᐊᒻᒪ ᑲᒥᓴᓇᐅᖃᑎᒃᑲ ᒐᕙᒪᖃᕐᕕᖕᓂ ᑲᓇᑕᐅᑉ ᒐᕙᒪᒃᑯᖏᓐᓂᓗ ᐊᑐᖅᑕᐅᖃᑦᑕᓐᖏᑦᑐᑦ ᑭᓲᖕᒪᖔᖏᑦ; 

 

6. ᖃᓄᐃᑦᑐᓂᒃ ᐱᕙᓪᓕᐊᔾᔪᓯᕐᓂᒃ ᒪᓕᖃᑦᑕᕐᒪᖔᖏᑦ ᕿᒥᕐᕈᓇᒃᑕᐅᔪᖃᖅᑎᓪᓗᒍ ᒪᓕᒐᓕᐅᖅᑎᐅᑉ 

ᖃᓄᐃᓕᐅᕐᓂᕆᓚᐅᖅᑕᖓᓂᒃ; ᐊᒻᒪ 

 

7. ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒧᑦ ᑐᕌᖓᔪᑦ ᖃᓄᐃᑦᑐᑐᐃᓐᓇᐃᑦ. 

 

ᒥᓂᔅᑕᐃᑦ ᐃᑲᔪᖅᑎᖏᑦ ᑎᑎᕋᖅᑎᖏᓪᓗ: 

 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᑲᔪᖅᑐᒃᓴᐅᑎᑕᐅᔪᖅ ᒥᓂᔅᑕᐃᑦ ᐃᑲᔪᖅᑎᖏᓐᓂᒃ ᑎᑎᕋᖅᑎᖏᓐᓂᒡᓗ ᐃᒻᒥᒧᑦ 

ᐊᒡᕕᐊᕈᑎᖃᕐᓂᖅ ᓴᖅᑭᔾᔮᓐᖏᒻᒪᑦ.  ᖃᖓᑐᐃᓐᓇᖅ ᐅᕙᓐᓄᑦ ᐅᖄᓚᖃᑦᑕᖁᔭᒃᑲ ᐃᒻᒥᒨᖓᔪᓂᒃ ᐱᔾᔪᑎᖃᓕᕌᖓᒥᒃ 

ᑐᑭᓯᒋᐊᕈᒪᒍᑎᒡᓗ. 

 

ᑕᒪᑐᒪᓂ ᐊᕐᕌᒍᒥ ᐅᖄᓚᕕᐅᓚᐅᓐᖏᑦᑐᖓ ᒥᓂᔅᑕᐃᑦ ᐃᑲᔪᖅᑎᖏᓐᓂᑦ ᑎᑎᕋᖅᑎᖏᓐᓂᓪᓘᓐᓃᑦ ᐃᒻᒥᒨᖓᔪᑦ 

ᐱᔾᔪᑎᒋᓪᓗᒋᑦ (ᐃᓚᖏᑦ ᐅᖄᓚᓚᐅᕋᓗᐊᖅᖢᑎᒃ ᒥᓂᔅᑕᒥᖕᓂᒃ ᑭᒡᒐᖅᑐᐃᓪᓗᑎᒃ). 

 

ᐋᓪᐴᑕᐅᑉ ᒪᓕᒐᓕᐅᕐᕕᐊ: 

 

ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᐱᖁᔭᕐᔪᐊᕐᓂᒃ ᕿᒥᕐᕈᔩᑦ ᑲᑎᒪᔨᕋᓛᖓᑦᑕ ᐃᒃᓯᕙᐅᑕᖓᓐᓄᑦ ᖃᐃᖁᔭᐅᓚᐅᖅᓯᒪᔪᖓ 

ᕿᒥᕐᕈᓇᖃᑕᐅᔪᓐᓇᕐᓂᐊᕋᒪ ᐋᓪᐴᑕᐅᑉ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᐱᖁᔭᕐᔪᐊᖓᓐᓂᒃ.  ᕕᕗᐊᕆ 2013−ᒥ 

ᐅᐸᓚᐅᖅᑐᖓ (ᓄᓇᕗᒻᒧᑦ ᑮᓇᐅᔭᖅᑐᕈᑕᐅᓚᐅᓐᖏᑦᑐᖅ). 

 

ᑕᐃᒫᒃ ᐅᖃᖅᑲᐅᒐᒪ, ᓄᓇᕗᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖓ ᐊᓯᖏᓐᓄᑦ ᒐᕙᒪᖃᕐᕕᐅᔪᓄᑦ ᐃᔾᔪᐊᖅᑕᐅᔪᒪᒍᓂ 

ᐃᔾᔪᐊᖅᑕᐅᔪᓐᓇᖅᑐᖅ. 

 

ᐊᓯᖏᑦ ᐊᐱᖅᑯᑕᐅᓚᐅᖅᑐᑦ: 

 

ᒪᓕᒐᓕᐅᖅᑎᓄᑦ ᐊᒻᒪ ᐃᖅᑲᓇᐃᔭᖅᑎᖏᓐᓄᑦ ᐊᐱᖅᓱᖅᑕᐅᖃᑦᑕᕋᓗᐊᖅᑎᓪᓗᖓ, ᑕᖅᑲᒃᑯᐊ ᐊᒻᒪ ᐱᕙᓪᓕᐊᔪᓕᕆᔩᑦ 

ᐃᓛᓐᓂᓚᐅᓱᖓᖅ ᐅᖄᓚᖃᑦᑕᕐᒥᔪᑦ ᑐᑭᓯᒋᐊᕋᓱᒃᖢᑎᒃ.  ᐱᔪᓐᓇᕐᓂᓕᒫᒃᑯᑦ ᐱᕙᓪᓕᐊᔪᓕᕆᔨᓄᑦ ᐊᒻᒪ ᑕᖅᑲᒃᑯᓄᖓ 

ᑭᐅᑦᑎᐊᕋᓱᖃᑦᑕᖅᑐᖓ.  ᑕᐃᒪᐃᒃᑲᓗᐊᖅᑎᓪᓗᒍ, ᐃᖅᑲᓇᐃᔮᒪ ᐃᓘᓐᓇᑲᓴᖓ, ᐊᒻᒪ ᐅᖃᐅᔾᔪᐃᓂᕆᕙᒃᑕᕋ, 

ᑲᓐᖑᓇᖅᑑᑎᑕᐃᓐᓇᐸᓗᒋᖃᑦᑕᖅᑕᒃᑲ.  ᑕᐃᒪᐃᓐᓂᖓᓄᑦ, ᐅᖃᓪᓚᖃᑎᖃᓕᕌᖓᒪ ᐱᕙᓪᓕᐊᔪᓕᕆᔨᓂᒃ ᐊᒻᒪ 

ᐃᓄᑐᐃᓐᓇᕐᓂᒃ, ᐅᖃᐅᓯᒃᑲ ᑭᓱᑐᐃᓐᓇᕐᓄᑦ ᑭᓯᐊᓂ ᑐᕌᖓᑎᖢᒋᑦ ᐅᖃᐅᓯᕆᖃᑦᑕᖅᑕᒃᑲ. 

ᑭᒡᓕᓯᓂᐊᕐᓃᑦ ᐊᑐᖅᑐᑦ ᐊᐃᕐᕆᓕ 1, 2012-ᒥᑦ ᒫᔾᔨ 31, 2013-ᒧᑦ: 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐊᑖᒎᖅᑐᑦ ᐊᐱᖅᑯᑏᑦ ᐅᓄᕐᓂᖏᑦ ᓇᑭᓐᖔᕐᓂᖏᓪᓗ 

    (ᓈᓴᖃᓯᐅᑎᓐᖏᖢᒋᑦ ᐃᖃᓗᖕᓃᓐᓂᓐᓂ ᐊᐱᖅᑯᑕᐅᓚᐅᖅᑐᑦ):   2012/13 2011/12 

 

 ᒪᓕᒐᓕᐅᖅᑎᑦ/ᒥᓂᔅᑕ/ᓯᕗᓕᖅᑎ ᐃᖅᑲᓇᐃᔭᖅᑎᖏᓪᓘᓐᓃᑦ ᑭᒡᒐᖅᑐᐃᓪᓗᑎᒃ    33     23  

 ᐊᓯᒥᒃ ᐸᐸᑦᑎᔾᔪᔾᔨᔪᑦ             11      2  

 ᒥᓂᔅᑕᐃᑦ ᑐᖏᓕᖏᑦ           1      1  

 ᑎᑎᕋᖅᑎᑦ/ᒥᓂᔅᑕᐃᑦ ᐃᑲᔪᖅᑎᖏᑦ ᓇᖕᒥᓂᖅ ᐱᔾᔪᑎᖃᖅᖢᑎᒃ              0      0  

 ᐱᕙᓪᓕᐊᔪᓕᕆᔩᑦ           5      5  

 ᑕᖅᑳᓐᖔᖅᑐᑦ ᐃᓄᑐᐃᓐᓇᐃᑦ          5      3  

 ᐊᓯᖏᑦ ᑲᒥᓴᓇᐃᑦ           6      1  

             ---     ---  

      ᑲᑎᓪᓗᒋᑦ ᐊᐱᖅᑯᑕᐅᔪᑦ     61     35  

 

ᐱᖓᓱᑦ ᑕᖅᑳᓐᖔᖅᑐᑦ ᐃᓄᑐᐃᓐᓇᕐᓂᑦ ᐱᔾᔪᑎᖃᓚᐅᖅᑐᑦ ᐱᔪᓐᓇᕐᓂᖃᕐᕕᒋᓐᖏᑕᓐᓂᒃ.  ᐃᓚᖓᑦ ᐊᐱᖅᑯᑦ 

ᑲᑉᐸᓂᒥᓐᖔᓚᐅᖅᑐᖅ ᓄᓇᕗᒻᒦᑦᑐᒧᑦ.  ᑕᓪᓕᒪᖓᑦ ᓄᓇᕗᒻᒥ ᑕᒻᒪᖅᓯᒪᔪᖅᓯᐅᖅᑎᒥᓐᖔᓚᐅᖅᑐᖅ, ᐊᒻᒪ ᐅᑯᑎᒎᓇᖅ 

ᐅᓂᒃᑳᑎᒍᑦ ᐅᖃᐅᓯᕆᒌᖅᑲᐅᓪᓗᒍ. 

 

ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ 

 

ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᐊᒍᑦ ᓇᓗᓇᐃᖅᑕᐅᓯᒪᑦᑎᐊᖅᑐᓂᒃ ᐱᔭᒃᓴᖅᑖᖅᑐᖅᑎᑕᐅᓯᒪᔪᖓ. 

 

ᑲᓇᑕᒥ ᐅᑭᐅᖅᑕᖅᑑᑉ, ᐊᕕᒃᑐᖅᓯᒪᔪᑦ ᐊᒻᒪ ᑲᓇᑕᐅᑉ ᒐᕙᒪᒃᑯᖏᑦᑕ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᓕᒫᖏᑦ 

ᐊᑐᓕᖅᑎᑕᐅᒋᐊᖃᕐᓂᖏᓐᓅᖓᔪᓂᒃ ᐃᓗᓕᖃᐅᖅᑐᐃᓐᓇᐃᑦ.  ᑕᒪᒃᑯᐊ ᐊᑐᓕᖅᑎᑕᐅᒋᐊᖃᕐᓂᕐᒨᖓᔪᑦ 

ᐃᓚᓕᐅᔾᔨᓯᒪᒡᒍᔪᑦ ᐸᓯᔭᒃᓴᓐᖑᖅᑎᑦᑎᔪᓐᓇᕐᓂᖏᑦ ᐸᓖᓯᒃᑯᑦ ᐊᒻᒪ ᐃᖅᑲᖅᑐᐃᕕᒃᑎᒎᖅᑎᑦᑎᔪᓐᓇᕐᓂᖅ ᐃᖅᑲᖅᑐᐃᕕᒃᑯᑦ 

ᐱᓯᔭᒃᓴᓐᖑᖅᑎᑕᐅᔪᑦ. 

 

ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅᑎᒍᑦ, ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᔪᓐᓇᕐᓂᖅᑖᖅᑎᑕᐅᓯᒪᔪᖅ 

ᐋᔩᕈᑎᖃᕈᓐᓇᕐᓂᕐᒥᒃ ᓯᖁᒥᑦᑎᓂᕋᖅᑕᐅᔪᓂᒃ ᒪᓕᖕᓂᐊᕐᓂᕐᒧᑦ ᐊᖏᕈᑎᓂᒃ ᐊᑐᕐᓗᒍ ᑖᓐᓇ ᐱᖁᔭᕐᔪᐊᖅ.  

ᒪᓕᖕᓂᐊᕐᓂᕐᒧᑦ ᐊᖏᕈᑏᑦ ᐃᓗᓕᖃᐅᕈᓐᓇᖅᑐᑦ ᐊᔾᔨᒌᓐᖏᑦᑐᓂᒃ ᐃᓂᖅᑎᕈᑎᓂᒃ. 

 

ᐅᑯᑎᒎᓇᖅ ᐅᓂᒃᑳᓕᐊᓐᓂ ᐊᑐᖅᑎᓪᓗᒋᑦ ᒪᐅᓇᑐᐃᓐᓇᖅ ᓂᕈᐊᕐᓂᖅᑕᖃᓚᐅᓐᖏᑦᑐᖅ.  ᑕᐃᒪᐃᓐᓂᖓᓄᑦ, 

ᒪᓕᖕᓂᐊᕐᓂᕐᒧᑦ ᐊᖏᕈᑎᓕᐅᕆᐊᖃᓚᐅᓐᖏᑦᑐᖓ.  

 

ᓄᓇᕗᒻᒧᓐᖓᐅᓂᖅ: 

 

ᐃᖃᓗᖕᓂ ᒪᓕᒐᓕᐅᕐᕕᐅᑉ ᐃᒡᓗᖁᑖᓂ ᑎᑎᕋᕐᕕᖃᕋᓗᐊᖅᑎᓪᓗᖓ, ᐃᖅᑲᓇᐃᔭᕐᕕᓪᓗᐊᑕᕆᖃᑦᑕᖅᑕᕋ ᑎᑎᕋᕐᕕᒃ 

ᒑᑐᕆᒃ ᐊᓐᑎᐅᕆᔪᒦᑦᑐᖅ.  ᐅᖄᓚᐅᑎᒃᑯᑦ, ᖃᕆᓴᐅᔭᒃᑯᑦ ᐊᒻᒪ ᓱᒃᑲᔪᒃᑯᑦ ᐃᖅᑲᓇᐃᔭᖃᑦᑕᖅᑐᖓ ᓱᓕᑦᑎᐊᕐᓂᕐᒧᑦ 

ᑲᒥᓴᓇᐅᓂᕋ ᐊᑐᖅᖢᒍ ᑕᕝᕙᓐᖓᑦ ᒑᑐᕆᒃᒥ. 

 

ᐅᑯᓇᓂ ᐅᓂᒃᑳᓂ ᐅᖃᖅᑲᐅᒐᒪ, ᐃᖃᓗᖕᓄᓐᖓᐅᔭᕆᐊᖃᓚᐅᓐᖏᑦᑐᖓ 2012−ᒥ ᐊᕐᕌᒍᑕᒫᖅᓯᐅᒻᒥᒃ 

ᑲᑎᒪᔭᖅᑐᖃᑎᖃᕆᐊᖅᑐᕐᓗᖓ ᒪᓕᒐᓕᐅᖅᑎᓂᒃ ᐊᑐᓂ.  ᐅᑯᓇᓂ ᐅᓂᒃᑳᓂ ᐊᑐᖅᑐᓂ, 

ᐃᖃᓗᖕᓄᓐᖓᐅᔾᔪᑎᖃᓚᐅᖅᑐᖓ ᐊᑕᐅᓯᐊᖅᖢᖓ ᐊᒃᑑᐸ 2012−ᒥ, ᓈᓚᖕᓂᖃᕆᐊᖅᑐᖅᖢᖓ ᕿᒥᕐᕈᓇᒃᑕᐅᑎᓪᓗᒍ 

ᒥᔅᑐ ᓯᐊᓪ ᖃᓄᐃᓕᐅᕐᓂᕆᓚᐅᖅᑕᖏᑦ. 

ᐱᓇᓱᐊᕈᓯᓕᒫᖅ “ᐃᖃᓗᖃᐅᖅᑐᒦᓚᐅᖅᑐᖓ”.  ᓄᓕᐊᕋ ᓈᓐᓯ ᒪᓕᓚᐅᖅᓯᒪᔪᖅ ᑕᐃᔅᓱᒪᓂ (ᐅᕙᓐᓂᒃ ᐊᑭᓕᖅᖢᒍ).  

ᖃᐅᑕᒫᖅ ᓈᓚᖕᓂᕐᒦᑲᑕᒃᑎᓪᓗᖓ ᓈᓐᓯ ᖁᕕᐊᕈᓘᔭᓚᐅᖅᓯᒪᔪᖅ ᑕᑯᔭᖅᑐᑲᑕᒃᖢᓂ ᓇᒧᓐᖓᐅᑲᑕᒃᖢᓂᓗ, 

ᐃᓚᓕᐅᖢᒋᑦ ᓂᐅᕕᕐᕖᑦ ᐊᒻᒪ ᓄᓇᑦᑕ ᓱᓇᒃᑯᑖᖏᑕ ᑕᑯᔭᒐᖃᕐᕕᖓᓂᒃ.  ᐅᓐᓄᒃᑯᑦ 

ᑭᓱᓕᕆᔭᒃᓴᖅᓯᐅᕈᓘᔭᖃᑦᑕᓚᐅᖅᑐᒍᑦ.  ᐃᓚᖓᓂ ᐅᓐᓄᒃᑎᓪᓗᒍ ᑲᓇᑕᒥᐅᑦ ᐅᓇᓕᒃᓴᔭᖏᑦ ᓇᑲᓲ ᐃᓕᓐᓂᐊᕐᕕᖓᓄᑦ 

ᐊᒡᔭᖅᓯᓚᐅᖅᑐᑦ ᐊᕿᔨᐊᓗᐃᑦ ᐃᕐᖑᓯᖓᓂᒃ.  ᑭᖑᓂᑦᑎᐊᖓᓂ ᖁᕕᐊᓇᓗᐊᓚᐅᖅᑐᖅ ᓂᔾᔭᐅᓯᔭᓕᕐᒪᑕ ᐊᒻᒪ 

ᑖᓂᓯᑲᑕᒃᖢᑎᒃ.  ᓇᒡᒐᔾᔭᐅ ᐅᓪᓛᖓᓂ, ᓈᓐᓯᓗ ᑐᒃᓯᐊᕆᐊᓚᐅᖅᑐᒍᒃ ᐃᖃᓗᐃᑦ ᑐᒃᓯᐊᕐᕕᑦᑎᐊᕚᓗᐊᓄᑦ ᐊᒻᒪ 

ᐊᔪᕆᖅᓱᐃᓚᐅᖅᖢᓂ ᔫᓇ ᐋᓗᓘᖅ.  ᓈᓐᓯ ᐃᖃᓗᖕᓃᖢᓂ ᖁᕕᐊᒋᑦᑎᐊᓚᐅᖅᑕᖓ ᐊᒻᒪ ᐃᓄᖕᓂᒃ ᑲᑎᑕᒥᓂᒃ. 

 

ᖃᖓᑐᐃᓐᓇᖅ ᐱᔭᕆᐊᖃᓕᕌᖓᒪ ᓄᓇᕗᒻᒧᓐᖓᐅᔪᓐᓇᑦᑎᐊᖅᑐᖓ. 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᖃᑎᓐᓂᒃ ᐅᖃᖃᑎᖃᖃᑦᑕᕐᓂᖅ: 

 

ᑲᓇᑕᐅ ᐅᑭᐅᖅᑕᖅᑐᖓᓃᑦᑐᑦ ᐊᒻᒪ ᐊᕕᒃᑐᖅᓯᒪᔪᓂ ᒐᕙᒪᖃᕐᕕᓕᒫᑦ ᐊᑐᓂ ᓱᓕᑦᑎᐊᕐᓂᕐᒧᑦ ᑲᒥᓴᓇᓖᑦ, 

ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᓖᑦ ᐅᕝᕙᓘᓐᓃᑦ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇᓖᑦ.  ᑕᒪᑦᑕ 

ᐃᓚᒋᔭᐅᖃᑕᐅᔪᒍᑦ ᑲᓇᑕᒥ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᑐᔾᔨᖃᑎᒌᖏᓐᓄᑦ.  

 

ᑲᓇᑕᒥ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᑐᔾᔨᖃᑎᒌᑦ ᐊᕐᕌᒍᑕᒫᖅᓯᐅᒻᒥᒃ ᑲᑎᒪᓂᖃᖅᑎᓪᓗᒋᑦ ᐅᐸᓚᐅᖅᑐᖓ 

ᓯᑎᐱᕆ 2012−ᒥ, ᕗᕆᑐᕆᒃᑕᓐ, ᓂᐅᐳᕋᓐᓯᒥ.  ᐊᕐᕌᒍᑕᒫᖅᓯᐅᒻᒥᒃ ᑲᑎᒪᓂᖃᖅᑎᓪᓗᒋᑦ ᐅᖃᐅᓯᕆᔭᐅᔪᑦ ᐅᕙᓐᓄᑦ 

ᐃᖅᑲᓇᐃᔮᕆᖃᑦᑕᖅᑕᓐᓄᑦ ᐃᑲᔪᕐᓂᖃᓪᓚᕆᖃᑦᑕᖅᑐᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓂᕋ ᓄᓇᕗᒻᒧᑦ ᐊᑐᖅᖢᒍ. 

 

ᐊᑕᐅᑎᐊᕐᓇᖓ ᐊᕐᕌᒎ ᐃᓗᐊᓂ ᐅᖃᖃᑎᖃᖃᑦᑕᕆᐊᖃᖅᑐᖓ ᐅᑭᐅᖅᑕᖅᑐᒥ, ᐊᕕᒃᑐᖅᓯᒪᔪᓂ ᐊᒻᒪ ᑲᓇᑕᐅᑉ 

ᒐᕙᒪᒃᑯᖏᑦᑕ ᑲᒥᓴᓇᖁᑎᖏᓐᓂᒃ ᐃᑲᔪᖅᑕᐅᔭᕆᐊᖃᓕᕌᖓᒪ ᓄᓇᕗᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖓᑕ ᐃᓗᐊᓃᑦᑐᑦ 

ᑐᑭᖏᓐᓂᒃ ᐊᑐᓕᖅᑎᑕᐅᔾᔪᓯᖏᓐᓂᒡᓗ.  ᖁᔭᓐᓇᒦᕈᔭᒃᑲ ᑲᒥᓴᓇᐃᑦ ᐅᕙᓐᓂᒃ ᐃᑲᔪᖃᑦᑕᖅᑐᑦ ᐃᑲᔪᖅᓱᐃᖃᑦᑕᖅᑐᓪᓗ.  

ᐃᑲᔪᖅᑕᐅᖃᑦᑕᖅᖢᓂ ᐃᖅᑲᓇᐃᔮᕋ ᐅᕿᓐᓂᖅᓴᐅᖃᑦᑕᖅᑐᖅ. 

 

ᐃᑲᔪᖅᑕᐅᖃᑦᑕᕋᒪ, ᐃᓛᓐᓂᒃᑯᑦ ᑲᒥᓴᓇᐅᖃᑎᒃᑲ ᐅᕙᓐᓄᑦ ᐃᑲᔪᖅᑕᐅᔪᒪᖃᑦᑕᕐᒥᔪᑦ ᐱᔭᕐᓂᓐᖏᑦᑐᓂᒃ 

ᑲᒪᒋᔭᖃᕆᐊᖃᓕᕌᖓᒥᒃ. 

 

ᐅᔾᔨᕆᔭᒃᑲ: 

 

ᑐᓐᓂᖅᑯᑏᑦ ᖁᔭᓐᓇᒦᕈᓯᐊᓪᓗ: 

 

ᑕᐃᒪᓐᖓᓕᒫᖅ ᐊᐱᖅᑯᑕᐅᖏᓐᓇᖃᑦᑕᖅᑐᑦ ᑐᓐᓂᖅᑯᑏᑦ ᐊᒻᒪ ᖁᔭᓐᓇᒦᕈᓯᐊᑦ, ᐃᓚᓕᐅᓪᖢᒋᑦ ᐊᑭᖃᓐᖏᑦᑐᓂᒃ 

ᖃᖓᑦᑕᐅᑎᑖᖅᑎᑕᐅᓂᖅ ᐱᓐᖑᐊᖅᑐᓅᖁᔨᔪᓄᑦ, ᐅᓐᓄᒍᒥᑕᐃᑦ ᐊᑭᖃᓐᖏᑦᑐᑦ ᐊᒻᒪ ᐊᑭᖃᓐᖏᑦᑐᑦ 

ᓇᒧᓐᖓᐅᔾᔪᑎᒃᓴᑦ.   

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐅᖃᖅᓯᒪᔪᖅ ᒪᓕᒐᓕᐅᖅᑎ ᐊᑭᓕᐅᑎᓂᒃ, ᑐᓐᓂᖅᑯᑎᓂᒃ ᖁᔭᓐᓇᒦᕈᓯᐊᓂᒡᓗ 

ᖃᓄᐃᑦᑐᑐᐃᓐᓇᕐᓂᒃ ᐱᔭᕆᐊᖃᓐᖏᓚᖅ ᐊᒃᑐᐃᓂᖃᖅᐸᑦ ᑐᕌᖅᑐᒃᑯᑦ ᑐᕌᓪᓚᕆᒃᓯᒪᓐᖏᑉᐸᓪᓘᓐᓃᑦ 

ᒪᓕᒐᓕᐅᖅᑎᐅᓂᕐᒥᒍᑦ ᐱᔭᒃᓴᖅᑖᕆᓯᒪᔭᖓᓂᒃ. 

 

ᑕᐃᒪᐃᒃᑲᓗᐊᖅᑎᓪᓗᒍ, ᐊᒡᒍᖓ 1 ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐃᒫᒃ ᐅᖃᖅᓯᒪᔪᖅ: 

 

“ᐅᓇ ᐱᖁᔭᕐᔪᐊᖅ ᓴᖅᑭᔮᕈᑎᖃᖅᑐᖅ ᒪᓕᒐᖅᑎᒍᑦ ᓇᓗᓇᐃᖅᑕᐅᓯᒪᔪᓐᓇᕐᓂᐊᕐᒪᑦ ᒪᓕᒐᓕᐅᖅᑏᑦ 

ᐊᖏᖅᓯᒪᓂᖏᑦ ᐱᔨᑦᑎᕐᓂᐊᕐᓂᖅ ᐱᐅᔪᑦ ᐃᓱᒪᒋᓪᓗᒋᑦ ᐊᒻᒪ ᐊᑐᕐᓗᓂᔾᔪᒃ ᓄᓇᕗᒻᒥᑦ ᐱᖅᑯᓯᑐᖃᕐᒥᒍᑦ 

ᐅᒃᐱᕆᔭᖏᑦ ….”  

ᓄᓇᕗᒻᒥᐅᑦ ᐅᓄᕐᓂᖅᓴᐃᑦ ᐃᓄᓪᓚᕆᐅᔪᑦ.  ᐃᓄᐃᑦ ᐱᖅᑯᓯᑐᖃᖃᖅᐳᑦ ᓵᓐᖓᓪᓗᐊᕆᐊᖃᕐᓂᕐᒥᒃ ᓄᓇᓕᖕᒧᑦ, 

ᐊᒥᖅᑳᕐᓂᖅ ᐊᒻᒪ ᐊᓯᒥᒃ ᐅᐱᒋᔭᕆᐊᖃᕐᓂᖅ.  ᓄᓇᓖᑦ ᒥᑭᔫᑕᐅᔪᑦ.  ᐃᓅᖃᑎᒌᖕᓂᖅ ᐱᕐᔪᐊᕆᔭᐅᔪᖅ.  

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᒪᓕᒐᓕᐅᖅᑎᓂᒃ ᐊᔭᐅᖅᑐᐃᕗᖅ ᐃᓚᐅᖃᑕᐅᖃᑦᑕᖁᔨᓪᓗᑎᒃ ᓄᓇᒥᖕᓂ 

ᐃᓅᖃᑎᒌᒍᓯᐅᔪᓂ. 

 

 “ᑐᓐᓂᖅᑯᑏᑦ, ᐃᑲᔫᑏᑦ ᐊᒻᒪ ᖁᔭᓐᓇᒦᕈᓯᐊᓂᒃ” ᐱᔾᔪᑎᓖᑦ ᐱᔭᕐᓂᓐᖏᑦᑐᑦ.  2009-2010−ᒥ ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᖏᓐᓂ ᐆᒃᑑᓯᐅᓚᐅᖅᓯᒪᔪᖓ ᑭᓱᑦ ᑐᓐᓂᖅᑯᑏᑦ, ᐃᑲᔫᑏᑦ ᐊᒻᒪ ᖁᔭᓐᓇᒦᕈᓯᐊᑦ ᒪᓕᒐᓕᐅᖅᑎᓄᑦ 

ᐱᔭᐅᔪᓐᓇᕐᒪᖔᖏᑦ ᑭᓱᓪᓗ ᐱᔭᐅᔪᓐᓇᓐᖏᒻᒪᖔᖏᑦ.  ᒪᓕᒐᓪᓚᕆᖕᓂᒃ ᓇᓗᓇᐃᔭᐃᑦᑎᐊᖅᓯᒪᔪᓂᒃ ᐋᖅᑭᒃᓯᓂᖅ 

ᐊᔪᕐᓇᑲᓴᑦᑎᐊᖅᑐᖅ.  ᐊᑐᓂ ᐊᑐᖅᑕᐅᔪᑦ ᐊᔾᔨᒌᖃᑦᑕᓐᖏᑦᑐᑦ. 

 

ᑕᐃᒪᐃᓐᓂᖓᓄᑦ ᐱᐅᓂᖅᓴᐅᓲᖑᔪᖅ ᒪᓕᒐᓕᐅᖅᑎ ᐅᕙᓐᓄᑦ ᑐᑭᓯᓇᓱᖃᑦᑕᖅᐸᑦ ᑐᓐᓂᖅᑯᓯᐊᑉ, ᐃᑲᔫᑏᑦ ᐅᕝᕙᓘᓐᓃᑦ 

ᐊᑭᖃᓐᖏᑦᑐᓕᑎᑕᐅᓂᐊᕐᓂᖓᑕ ᒥᒃᓵᓅᖓᔪᓂᒃ ᑐᑭᓯᓇᓱᒡᓗᓂ.  ᑐᑭᓯᓇᓱᒋᐊᖅᐸᑦ ᖃᓄᐃᑦᑑᓂᖓ 

ᐅᖃᐅᓯᕆᔪᓐᓇᖅᑕᕗᒃ ᐊᒻᒪ ᓇᓗᓇᐃᖅᓯᓗᑕ ᒪᓕᒐᓕᐅᖅᑏᑦ ᑖᔅᓱᒥᖓ ᐱᑖᖅᑎᑕᐅᓇᓱᖕᓂᖓᓂᒃ ᐱᔪᓐᓇᕐᒪᖔᖓ 

ᐱᔪᓐᓇᓐᖏᒻᒪᖔᖓᓘᓐᓃᑦ. 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐅᖃᖅᓯᒪᔪᖅ ᒪᓕᒐᓕᐅᖅᑎ, ᒪᓕᒐᓕᐅᖅᑎᐅᑉ ᐊᐃᑉᐸᖓ ᐅᕝᕙᓘᓐᓃᑦ ᐊᐅᖃᑎᖓ 

ᐃᓚᓪᓚᕆᖓ ᐊᑕᐅᓯᕐᒥᒃ ᑐᓐᓂᖅᑯᓯᐊᖅᐸᑦ, ᐃᑲᔫᓯᐊᖅᐸᑦ ᐅᕝᕙᓘᓐᓃᑦ ᖁᔭᓐᓇᒦᕈᓯᐊᖅᐸᑦ $400 ᐅᖓᑖᓃᓪᓗᐊᖅᑐᒥᒃ, 

ᒪᓕᒐᓕᐅᖅᑎ ᑐᓐᓂᖅᑯᑎᑖᕐᓂᕐᒧᑦ ᓇᓗᓇᐃᖅᓯᔾᔪᑎᓂᒃ ᑕᑕᑎᕆᔭᕆᐊᓕᒃ ᒪᓕᒐᓕᐅᕐᕕᐅᑉ ᑎᑎᕋᖅᑎᖓᓅᖅᑐᒃᓴᓂᒃ.  

ᓇᓗᓇᐃᖅᓯᔾᔪᑎᑦ ᑕᑕᑎᖅᑕᐅᔭᕆᐊᓖᑦ ᒪᓕᒐᓕᐅᖅᑎ ᐊᒻᒪ ᐃᓚᔮᖏᑦ ᑐᓐᓂᖅᑯᓯᐊᖅᑖᖅᐸᑕ ᐃᑲᔫᓯᐊᖅᑖᖅᐸᑕᓗ 

ᐊᑕᐅᓯᕐᒥᑦ ᐊᑭᖃᓪᓗᐊᖅᐸᓪᓗ $400 ᐅᖓᑖᓂ ᑕᖅᑭᑦ 12 ᐃᓗᐊᓂ.  ᑖᒃᑯᐊ ᓇᓗᓇᐃᖅᓯᔾᔪᑏᑦ ᑕᑕᑎᖅᑕᐅᔭᕆᐊᓖᑦ 

ᑐᓐᓂᖅᑯᑏᑦ ᐃᑲᔫᓯᐊᓪᓘᓐᓃᑦ ᐱᔭᐅᓚᐅᖅᑎᓪᓗᒋᑦ ᐊᒻᒪ 30 ᐅᓪᓗᑦ ᑐᖔᓂᐅᔭᕆᐊᖃᖅᖢᑎᒃ. 

 

 

ᐅᖃᐅᓯᒃᓴᑦ ᒪᑐᓯᔾᔪᑏᑦ: 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᖃᕆᓴᐅᔭᒃᑯᑦ ᐃᕿᐊᖅᑭᕕᐊ: 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᖃᕆᓴᐅᔭᒃᑯᑦ ᐃᕿᐊᖅᑭᕕᐊ ᐅᕙᓃᑦᑐᖅ:  www.integritycom.nu.ca. 

 

ᖃᕆᓴᐅᔭᒃᑯᑦ ᐃᑭᐊᖅᑭᕕᒃ ᐅᑯᓂᖓ ᐃᓗᓕᖃᖃᓯᐅᔾᔨᓯᒪᔪᖅ: 

 

 ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᐱᔾᔪᑎᓖᑦ ᑭᓱᑐᐃᓐᓇᕐᓄᑦ ᑐᕌᖓᔪᑦ; 

 

 ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐊᔾᔨᖏᑦ ᐃᓗᐃᑦᑐᑦ; 

 

 ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᕆᖃᑦᑕᖅᑕᕕᓂᓕᒫᖏᑦ 

ᒪᓕᒐᓕᐅᕐᕕᖕᒨᖅᑕᐅᖃᑦᑕᖅᓯᒪᔪᕕᓃᑦ; 

 

 ᐊᔾᔨᐅᓐᖏᑦᑐᑦ ᐅᓂᒃᑳᑦ ᖃᓄᐃᑦᑐᑐᐃᓐᓇᐃᑦ ᑎᑎᕋᖅᑕᐅᖃᑦᑕᖅᑐᕕᓃᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ; 

 

 ᒪᓕᒐᓕᐅᖅᑏᑦ ᖃᓄᐃᓕᐅᕐᓂᕆᓚᐅᖅᑕᖏᓐᓄᑦ ᖃᐅᔨᓴᕐᓂᕕᓂᓕᒫᑦ; 

 

 ᓇᓗᓇᐃᖅᓯᔾᔪᑏᑦ ᑕᑕᑎᕆᐊᓖᑦ ᑕᑕᑎᖅᓯᒪᓐᖏᑦᑐᑦ; ᐊᒻᒪ 

 

 ᓱᓕᑦᑎᐊᕐᓂᕐᒧᑦ ᑲᒥᓴᓇᒨᖓᔪᑦ ᑐᓴᐅᒪᔾᔪᑏᑦ, ᐃᓚᓕᐅᖢᒍ ᖃᓄᖅ ᐅᖃᕐᕕᐅᔪᓐᓇᕐᓂᕋ. 

ᐅᐱᒋᔭᖃᕐᓂᖅ ᖁᔭᓕᓂᕐᓗ: 

 

ᖁᔭᓕᔪᖓ ᑕᒪᑐᒪᓂ ᐊᕐᕌᒎᒥ ᑐᓐᖓᓱᒃᑎᑕᐅᖃᑦᑕᓚᐅᕋᒪ ᐃᑲᔪᖅᑕᐅᖃᑦᑕᓚᐅᕋᒪᓗ ᒪᓕᒐᓕᐅᕐᕕᐅᑉ 

ᒪᓕᒐᓕᐅᖅᑎᖏᓐᓄᑦ. 

 

ᖁᔭᓕᖕᒥᔪᖓ ᐊᕐᕌᒎ ᐃᓗᐊᓂᓕᒫᖅ ᐃᑲᔪᖅᑕᐅᑦᑎᐊᖃᑦᑕᓚᐅᕋᒪ ᐃᖅᑲᓇᐃᔭᖃᑎᒋᔭᐅᑦᑎᐊᖃᑦᑕᓚᐅᕋᒪᓗ 

ᒪᓕᒐᓕᐅᕐᕕᐅᑉ ᑎᑎᕋᖅᑎᖓᓄᑦ ᐊᒻᒪ ᐃᖅᑲᓇᐃᔭᖅᑎᓕᒫᖏᓐᓄᑦ. 

 

ᖁᔭᓕᖕᒥᔪᖓ ᐱᔨᑦᑎᖅᑎᑕᐅᓐᖑᐊᑕᖅᓯᓐᓇᕋᒪ ᓄᓇᕗᒻᒥᐅᓕᒫᓄᑦ. 

 

ᓇᑯᕐᒦᒃ.  

 

ᓄᐊᒪᓐ ᐱᑭᐅᓪ 

ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᐊᐃᕐᕆᓕ 18, 2013 

 


